
  Navoiy davlat pedagogika instituti, 2007- yil.



  Mavzu: Sho`ro davri o`zbek adabiyoti



  



  Reja:


  1. 30-50-yillar ijtimoiy - siyosiy vaziyat.


  2. Adabiy hayot manzaralari.


  3. Adabiyot maydonidagi mafkuraviy kurash.

  Sho`ro davri 1917-yilgi oktabr to`ntarishidan 1991-yili sobiq Sovet Ittifoqi deb atalgan hokimiyatning yemirilishi, sobiq SSSR tarkibidagi jumhuriyatlar, jumladan, Respublikamizning mustaqillikka erishuvigacha bo`lgan 70-yildan oshiqroq davrni o`z ichiga oladi. Bu davr “qizil imperiya” davri deb ham yuritiladi.


  Sho`rolar hukumati, bolshveklar dinni “xalq uchun afyun” deb e`lon qilib, dinga qarshi kurash ochib, dahriylikni keng yoyar ekanlar, endilikda odamlar qalbini zabt etishning yagona vositasi, sehrli quroli adabiyot va san`at ekanini yaxshi bilar edilar. Shuning uchun ham partiya adabiyotga rahnamolik qilishni o`z zimmasiga oldi, adabiyotni “proletar ishining bir qismi” ga, partiyaning mafkuraviy quroliga, adiblarni esa partiyaning dastyoriga, partiya g`oyalari va siyosatni targ`ib etuvchi “karnaychi” larga aylantirishga tirishdi. Hatto tarixda misli ko`rilmagan hodisa-sho`ro yozuvchilari amal qilishi lozim bo`lgan ijodiy metod-sotsialistik realizm qoidalari ham partiya rahnamoligida ishlab chiqildi; voqelikka faqat kommunistik mafkura asosida sinfiy-partiyaviy yondashish barcha qalam ahli uchun qat`iy qoidaga aylantirildi. Bu hol ko`p millatli sovet adabiyoti, jumladan, o`zbek adabiyoti tarixida, o`nlab iste`dodli adiblar qismatida o`ta noxush, fojiiy asorat qoldirdi. Eng yomoni, ijodiy tafakkurni tushovga solib qo`ydi, shaxsiy tashabbusni bo`g`di, hayotdan yiroq, bir xildagi yuzaki, sxematik asarlarning keng yoyilishiga olib keldi. Partiyaning adabiy siyosati, kommunistik g`oyaviylik uchun kurash ko`plab shafqatsizliklarga yo`l ochib berdi. A.Qodiriy, Cho`lpon, Fitrat singari adiblar tevaragida fitnalar uyushtirildi, oxir-oqibat ular “xalq dushmani” sifatida qatl etildi. Oybek, G`.G`ulom, A.Qahhor, H.Olimjon kabi omon qolgan yozuvchi-shoirlar umr bo`yi ta`qib-tazyiqlar ostida yashadilar. Yangi o`zbek adabiyotining o`nlab shoh asarlari zararli sanalib, o`qish man etildi.


  Bolsheviklarning va`dalari, shoirlar so`z ustalarini qisman chalg`itdi. Chunonchi, Cho`lpon boshqa sho`rolar “Sharqni qul emas, hur qilg`usidir” deb yozadi. A.Qodiriy esa “Oktabrdan biz boshlicha jasorat oldik, so`z erkinligi oldik”, inqilob “ong berdi, haq berdi!” deya quvonadi. Oradan ko`p o`tmay ular bolshveklarning asl basharasini tanlab oldilar; murosa yuzasidan goho sho`rolar siyosatini yoqlaganday ko`rinsalar-da, ijodda o`z aqidalariga sodiq qoldilar. Oybek, G`.G`ulom, A.Qahhor, H.Olimjon kabi adiblar va ulardan keyingi bir necha adabiy avlod rasman kommunistik mafkura-dunyoqarashni qabul qilgan, sho`rolar zamonini, partiyani ulug`lovchi asarlar yaratgan bo`lsalar-da, ularda sho`ro davri adolatsizliklariga nisbatan nafrat ham kuchli edi. Bunday tuyg`u ularning ijodida goh oshkora, goh pinhona tarzda o`z ifodasini topgan. Afsus, bunday yoniq dardlarni ular o`z vaqtida to`la yuzaga chiqarolmay, o`zlari bilan olib ketdilar. A.Oripov “Ustozlarim” she`rida yozganidek:


  ...Baxtiyor kunlarni kuyla, degan on,


  Shiorlar bitibsiz qoningiz bilan.


  O`zi yo`q qo`rg`onga bo`libsiz qalqon


  Soddadil, fidoyi joningiz bilan.


  



  Nomard bu dunyoning kirdikorlari


  Yaxshidir, yomondir – ishingizdadir.


  Armonlar, uzrlar ketdilar bari,


  Ketdingiz – dardingiz ichingizdadir. 


  



  Kishini hayratga soladigan jihati shundaki, johil adabiy siyosat tahdid solib turgan, shafqatsizlik, qatag`onlar ommaviy tus olgan kezlarda ham so`z san`ati o`z vazifasini ado etishda davom etdi, har qanday ta`qib, tahdid xam adabiyotning asl mohiyatini o`zgartira olmaydi, adabiyot rivojini butunlay to`xtatib qo`yishga qurbi yetmaydi. Eng yaxshi asarlarda iste`dodli adiblar o`zlari qabul qilgan aqidalar, shaxsiy mayllardan ustun turib, badiiy ijodning obyektiv qonunlariga-haqqoniylik, gumanizim, xalqchillik prinsiplariga sodiq qoldilar. Chunonchi, 20-yillari qisman “qizillasha boshlagan” Qodiriy hajviy asarlarida sovet voqeligining ichki ziddiyatlarini favqulodda bir mahorat bilan ko`rsatgan; zamon kuychisi Hamza birinchilardan bo`lib sho`ro idoralaridagi mas`ul xodimlarning munofiqona basharasini ochib tashladi. Qodiriyning “O`tkan kunlan”, “Mehrobdan chayon”, Hamzaning “Paranji sirlari”, “Maysaraning ishi” asarlari jahon adabiyotining nodir namunalari darajasiga ko`tarila oldi. 20-yillar oxiri 30-yillar boshlaridan she`riyatda, publitsistik chiqishlarida sovet voqeligini ulug`lash yo`liga o`tgan Cho`lpon “Kecha va kunduz” romanida eng qaltis ijtimoiy-siyosiy masalalar talqinida, imperiya siyosati, jadidchilik harakati ifodasida haqiqatga chodiq qoldi. O`nlab she`rlarida, “Ko`kan” dostonida sho`ro siyosatini yoqlab chiqqan, partiyaviylik prinsiplariga qat`iy amal qilgan G`.G`ulom ayni o`sha kezlari sotsialistik realizmdan yiroq, o`ta xalqchil, milliy, haqqoniy “Shum bola” qissasini yaratdi. “Bolg`alar, po`lat safi ila borish” ga, “Yong`in, kurash, janglar sari ko`krak ochish” ga azm etgan Oybek 30-yillari “Na`matak” singari siyosatdan xoli “sof lirika” ning  ajoyib namunalarini ijod etdi. Bir qarashda sinfiylik, partiyaviylik prinsiplari asosida yaratilgandek ko`ringan “Obid ketmon” (Qodiriy), “Yodgor” (G`.G`ulom), “Qutlug` qon” (Oybek), “Zaynab va Omon” (H.Olimjon), “Sarob”, “Sinchalak” (A.Qahhor) kabi asarlarda hayotning haqqoniy manzaralari, millat, el-yurt g`ami, orzu-intilishlari ifodasi ustuvor. Sho`ro saltanatining dastlabki yillarida bolshevistik istibdod bilan murosa yo`lini tutganlar, ko`ngil qulligiga isyon tarzida bitilgan Cho`lponning:


  “Tiriksan, o`lmagansan,


  Sen-da odam, sen-da insonsan.


  Kishan kiyma, bo`yin egma,


  Ki, sen ham hur tug`ilg`onsan!”


  



  satrlari erkparvar shoirlarning pinhona ko`ngil shioriga aylandi. Cho`lpondan boshlangan bu xildagi otashin erkparvarlik, ozodlik g`oyalari “Oygul bilan Baxtiyor”, “Muqanna” (H.Olimjon), “O`ch”, “Mahmud Tarobiy” (Oybek), “Nil va Rim” (U.Nosir), “Jaloliddin Manguberdi” (Shayxzoda) kabi asarlarda turli ko`rinishlarda davom etdi, 60-yillardan boshlab yetakchi tamoyillardan biriga aylandi. Ikkinchi jahon urushi yillarida yaratilgan yuksak vatanparvarlik, chuqur insonparvarlik ohanglari bilan yo`g`rilgan o`zbek she`riyati, urushdan keyingi qatag`onlar davrida bitilgan hijron alamlariga to`lib-toshgan Zulfiya lirikasini sho`ro davri adabiyotining mo`jizalari deyishga loyiq.


  Qisqasi, siyosiy, mafkuraviy tazyiqlarga qaramay, adabiyot, san`atning asl qonuniyatlari asosida yaratilgan eng yaxshi asarlar XX asr o`zbek she`riyatining badiiy yutuqlarigina bo`lib qolmay, umumjahon adabiyoti xazinasiga ham hissa bo`lib qo`shildi. Bu xil asarlarning aksariyati jahonning ko`plab tillariga tarjima etildi. Xorijda ham munosib bahosini oldi.


  50-yillarning o`rtalaridan erkinlik shabadasi esa boshladi. Stalin shaxsiga sig`inish oqibatlarini tugatish, demokratiyani kengaytirish, qonunchilikni tiklash yo`lida ba`zi ishlar qilindi. Respublikamizda adabiy hayotni sog`lomlashtirish yuzasidan ayrim tadbirlar amalga oshirildi. 30-yillardagi qatag`on qurbonlari Abdulla Qodiriy, Cho`lpon, Fitrat, Usmon Nosirga qo`yilgan asosiy ayblar olib tashlandi, 40-yillar oxiri va 50-yillar boshlarida qatag`onga uchragan M.Shayxzoda, S.Ahmad, Shuhrat, Shukrullo kabi adiblar oqlanib, jo`shqin ijodiy mehnatga qaytdilar, Oybek, A.Qahhor kabi ulkan yozuvchilarga qarshi uyushtirilgan fitna, asossiz ayblarga qisman chek qo`yildi.


  Mana shu omillar tufayli adabiyotda jonlanish, yangi bir ko`tarilish boshlandi. Keksa bo`g`inga mansub Oybek, A.Qahhor, Zulfiya, M.Shayxzoda, Mirtemirlar g`ayrat bilan ijodga kirishdilar. Shuhrat, S.Ahmad, Shukrullo, A.Muxtor, Mirmuhsin kabi yozuvchi-shoirlar 60-80-yillarga kelib, o`z iste`dodlarini to`laroq namoyon etdilar. O`sha hayotbaxsh o`zgarishlar shabadasi ta`sirida S.Zunnunova, O.Yoqubov, P.Qodirov va ular bilan  adabiyotga izma-iz kirib kelgan E.Vohidov, A.Oripov, Rauf Parfi, O`.Umarbekov, Sh.Xolmirzayev, O`.Hoshimov, X.To`xtaboyev, O.Matjon kabi iste`dodlar milliy adabiyotimiz rivojiga yangi to`lqin olib kirdilar.


  Bu davr adabiyotida bir qator sifat o`zgarishlari paydo bo`ldi. Yaqin kechmishda yo`l qo`yilgan xatolarni qalamga olish, qatag`onlar tufayli kishilarimiz boshiga tushgan kulfatlarni aytish-ifodalash uchun yo`l ochildi. Zamonaviy mavzudagi asarlarda real hayot muammolari dadilroq o`rtaga qo`yiladigan bo`lib qoldi. Adabiyotda inson shaxsiga, uning ruhiy olamiga qiziqish, ko`ngildagi dard-u tashvishlariga hamdardlik kuchaydi. A.Qahhorning “Sinchalak”, “Tobutdan tovush”, “Dahshat”, Mirtemirning “Surat”, Said Ahmadning “Ufq”, Shuhratning “Oltin zanglamas”, P.Qodirovning “Uch ildiz”, “Qora ko`zlar”, A.Muxtorning “Tug`ilish”, “Chinor”, O.Yoqubovning “Muqaddas”, “Diyonat” kabi asarlarida, Oybek, M.Shayxzoda, Zulfiya, Mirtemir, A.Muxtor, S.Zunnunova lirikasida bunday yangi alomatlar yorqin namoyon bo`ldi. Tarixiy mavzuda bitilgan “Mirzo Ulug`bek” (M.Shayxzoda) “Ulug`bek xazinasi” (O.Yoqubov), “Yulduzli tunlar” (P.Qodirov) asarlari katta shuhrat qozondi. Erkin Vohidov bilan Abudalla Oripovlarning teran samimiyat, yuksak fuqarolik harorati bilan yo`g`rilgan lirik she`rlari, Rauf Parfining yangicha ohanglarda yangragan taronalari milliy she`riyatimiz rivojini yangi bosqichga ko`tardi, xalq orasidagi obro`-e`tiborini oshirdi.


  Adabiyotdagi ana shu o`zgarish, hayotbaxsh tamoyillar 60-yillar oxiri va 70-yillarda jiddiy to`siqlarga duch keldi. Mamlakatda turg`unlik vaziyati boshlandi, ma`naviy, siyosiy, iqtisodiy, ekologik tanglik kuchaydi. Sovet jamiyati, kommunistik mafkuraning inqirozi ayon bo`la boshladi. 80-yillardagi “oshkoralik va demokratiya” harakatlari sharoitida bu jarayon yanada keskinlashdi. Shu xil hayotiy hodisalarga qarama-qarshi o`laroq, adabiyotda sog`lom kuchlar faoliyati oshdi. Ular safida Xayriddin Sultonov, Tog`ay Murod, Murod Muhammad Do`st, Erkin A`zam, Shavkat Rahmon, Usmon Azim, Halima Xudoyberdiyeva, Xurshid Davron, Muhammad Yusuf, Sharof Boshbekov kabi yangi avlod kelib qo`shildi. Adabiyot maydoni millat sha`nini toptovchi “o`zbek ishi” deb atalgan yangi qatag`on siyosatiga qarshi kurash maydoniga aylandi; adiblarimiz toptalgan milliy, diniy qadriyatlarni tiklash, ona tilimizga davlat maqomini berish, nihoyat milliy mustaqillik yo`lida oshkora kurash olib bordilar. Adabiyotda jamiyat inqirozi tasviri, ijtimoiy adolat, erkparvarlik, milliy ozodlik g`oyalari oshkora namoyon bo`la bordi.


  Shu tariqa milliy adabiyot ona yurtimizda XX asrning eng buyuk voqeasi-milliy mustaqillikni tayyorlash ishiga munosib hissasini qo`shdi.


  



  Savol va topshiriqlar:


  1. Sho`ro davridagi muhim voqealarni eslang. U davrga xos xususiyatlar nimalardan iborat?


  2. Sho`ro adabiy siyosati haqida fikr bildiring.


  3. Sho`ro davri adabiyoti rivojidagi ziddiyatlar sababini tushuntirib bering.


  4. 60-70-yillardagi adabiy jarayon haqida nimalarni bilasiz?


  5. 80-yillardagi “oshkoralik va demokratiya” harakatlari haqidagi fikrlaringiz qanday?


  6. Mustaqil tuzum ta`qib, tazyiqlarga qaramay, milliy adabiyotda yaratilgan eng yaxshi asarlarni sanang.


  



  



  Mavzu: G`afur G`ulom



  



  Reja:


  1. Shoirning hayot yo`li.


  2. Insonparvarlik-shoir ijodining qalbi.


  3. Ijodkorning obrazlar olami. 

  G`afur G`ulom 1903-yil 10-mayda Toshkent shahrining Qo`rg`ontegi mahallasida dehqon oilasida dunyoga keldi. Otasi G`ulom Mirza Orif o`g`li va onasi Toshbibi Yusuf qizi o`qimishli, zehnli, fors tilini bilgan, adabiyotni sevgan mehnatkash odamlar edi. Ana  shu oilada tarbiyalangan G`afurning savodi erta chiqadi. Navoiy, Hofiz, Sa`diy, Fuzuliy asarlarini sevib o`qiydi.


  Ota-onasidan juda erta etim qolgan bo`lajak ijodkorga ro`zg`or tebratish va singillarini boqish tashvishi tushib, oliy maktablarda ta`lim olish imkoniyatini beriladi. Shunday bo`lishiga qaramasdan, juda yoshligidan mas`ul lavozimlarda ishlay boshladi: bir vaqtning o`zida ikki maktabga mudirlik qildi, shahar maorifi xodimlari kamsomol qo`mitasiga kotib va maorif uyushmasi raisi o`rinbosari bo`lib ishladi. Yetim bolalarni yig`ib, internat tashkil qiladi. Uning ilk she`ri ham ana shu yetim bolalarga bag`ishlangan edi, Bolaligi yetimlikda o`tgan bo`lajak shoirning tuyg`ulari oq qog`ozga marjon kabi to`kildi-yu, nafaqat o`zbek adabiyotida, jahon adabiyotida yangi bir shoir tug`ildi.


  G`afur G`ulom o`zi haqida “gazeta men o`qigan oliy maktablarning biri va birinchisi bo`ldi”, deganda juda haqli edi. Chunki, “Sharq haqiqati”, “Qizil O`zbekiston” gazetalari, “Mushtum” jurnali shoirga hayotni, jamiyatni, zamondoshlarni chuqur o`rganish imkoniyatlarini yaratdi.


  G`afur G`ulom o`zbek she`riyati, badiiy publisistikasi, feletonchiligi, hajviy hikoyachiligi, yumoristik qissachiligi va tarjimachiligi rivojiga katta hissa qo`shgan yirik so`z san`atkoridir. U O`zbekiston Fanlar akademiyasining haqiqiy a`zosi, O`zbekiston xalq shoiri kabi yuksak unvonlar sohibi.


  Mustaqillik davriga kelib, Gafur Gulom nomiga hurmat-e`tibor yanada ortdi. Tavalludining yuz yilligini nishonlash haqida hukumatning maxsus qarori qabul qilindi. Buyuk xizmatlari uchun maxsus nishon bilan taqdirlandi. Jumhuriyat prezidenti tashabbusi bilan poytaxtdagi go`zal istirohat bog`laridan biri G`afur G`ulom nomi bilan ataladigan bo`ldi. Bog`da shoirning muhtasham va salobatli haykali qad ko`tardi.


  G`afur G`ulom ijodida she`riyat alohida o`rin tutadi. She`riyatga bo`lgan havas bolalik yillaridayoq, shoirning o`zi xotirlashicha, uylarida tez-tez bo`lib o`tadigan she`riyat kechalarida uyg`ongan bo`lsa ajab emas. “Uyimizda o`zbek shoirlari, hattotlaridan Xislat, Shomurod kotib va boshqalar kelib yurganini es-es bilaman Farg`ona vodiysidan keladigan shoirlar: Muqimiy, Toshxo`ja Asiriy, Furqat, Muhyi, va boshqalarning biznikiga kelganini aytadilar.”


  G`afur G`ulom she`rlarida firqa, siyosat, mafkura, tuzum va jamiyatning badiiy ijodga ta`siri, san`atkor dunyoqarashiga tazyiqi bilan izohlanuvchi cheklanish, kamchilik yo`q emas. Lekin shoir asarlarining ijodiy yuzini, o`zligini, qadr-qimmatini bunday asarlar belgilamaydi. Shoir she`riyati mazmunan boy va rang-barang. “Vaqt” she`rida falsafiy ruh ustun bo`lsa, “Kuzatish”, “Sog`inish”, “G`oliblar bayrami” she`rlarida o`zining otalik to`yg`ulari, qalbidagi tahlika va iztiroblarni juda ta`sirli, tabiiy ifodalaydi.


  G`afur G`ulomning urushdan keyingi yillarga mansub “Vaqt”, “Yigitlarga”, “Siyohdon”, “Alisher”, “Yoz”, “Sharaf qo`lyozmasi”, “Pol` Robsonga”, “Farg`ona uchun”, ”Sen salomat bo`lsang bas”, “Anor”, “Bizning uyga qo`nib o`ting, do`stlarim”, “Kulol va zargar”,”Alisher Navoiy qabri ustida”, “Tun bilan tong” kabi o`nlab etuk she`rlar yaratdi. A. Fadeev “O`zbek halqining g`ururi” (1945) maqolasida “Shoir va akademik G`afur G`ulom hamisha fikr va teran tuyg`ular bilan sug`orilgan”, deb yuksak baho berganda naqadar haq edi.


  G’afur G’ulomning nasriy asarlari shuhrati she`riyatinikidan kam emas edi. XX asrning 30-yillardan uning “Yigit”, “Kulgi hikoyalar” to`plamlaridan asarlar el og’ziga tushgan bo`lsa, 60-yillar o`rtalarida “Gilos donagidan toshbeh” to`plamidagi hajviy hikoyalari mashhur bo`lib ketdi. Yigirma besh yi yoshi atrofida “Qizaloq” (1928) hikoyasini e`lon qilgani, umr shomidagi so`nggi mashhur “Mening o`g’rigina bolam”(1965) asari ham hikoya ekani yozuvchi ijodida nasr nechog’lik mustahkam o`rin tutganini ko`rsatadi.


  G’afur G’ulom bir necha qissalar ham yozdi. Lekin ularning bayon usuli bir biridan farq qiladi “Netay” (1931) asari yirik- publitsistik pardada uchinchi shaxsda hikoya qilinsa, “Tirilgan murda” (1934) satirik pardada bo`lib, qahramonning esdalik daftari shaklida yoziladi “Yodgor”ning (1936) bularga o`xshamagan jihati, unda voqeani bosh qahramonning o`zi hikoya qiladi. “Shum bola” (1956) qissasi sarguzasht syujet asosiga qurilgan asar hajviy hazil pardada yozilgan. Ammo G’afur G’ulom qissalarning barchasini birlashtiradigan o`z tomir bor, bu-mehnatkash insonning adashiyligi, mehr-shavqati, pok qalbi va mehnatsevarligi, insonni himoya etishi uning orzu-armon uchun kurvshish g’oyasidir.


  G’afur G’ulomda xalq og’zaki ijodi ta`sirining nihoyatda xilma-xil ko`rinishlarini topish mumkin: unda folklor asarlarini qayta ishlash, qoliplash usuli, “Shum bola”da “Uch yolg’ondan qirq yolg’on” ertagiga o`xshagan g’oyat jozibali yolg’on to`qib, juda qiziq kulgili voziyat-holat yaratadi. O`nlab feletonlarini Nasriddin Afandi latifalari syujeti, shakli asosida quradi va shu yo`l bilan ularni satirik hikoya darajasiga ko`tarib yuboradi.


  G’afur G’ulom mumtoz adabiyotimiz va xalq ijodidan o`rganish bilan chegaralanib qolshadi, u jahon xalqlari, ayniqsa, rus adabiyoti maktabi bilan ham bahramand bo`ldi. V.Sheksperning “Otelo”, “Qirol Lir” Lope de Veganing “Qo`zibuloq qishlog’i”, F.Shimirning “Vilgelm Tell”, Nizomiy, Jomiy, A.Pushkin, L.Tolstoy, A.To`qay. T.Shevchenko, Prem Chand haqida maqolalar yozdi. Nozim Hikmat, Antol Gidash, Xodi Toqtosh, A.Lohutiy, M.Tursunzodadan tortib. A.S.Pushkin, M.Yu.Lermontov, N.A.Nekrasov, V.V.Mayakovskiygacha bo`lgan ijodkorlar asarlarini o`zbekchaga tarjima qilib o`zbek kitobxonlarini jahon adabiyotining noyob durdonalari bilan tanishtirishda o`z hissasini qo`shdi.


  



  Savol va topshiriqlar:


  1. G’afur G’ulom hayoti va ijodining o`ziga xos tomoni nimada?


  2. Qahramon ruhiyatini tasvirlashda o`oirning mahorati.


  3. Yozuvchining hajviy hikoyalarida etakchi qahramonlarini o`zaro qiyoslang va tahlil qiling.


  4. G’afur G’ulom qissalarida davr muammosi mavzuida davra suhbati tashkil qiling.


  


  Mavzu: Muso Toshmuhammad o`g’li Oybek


  



  Reja:


  1. Oybekning XX asr o`zbek namoyondasi sifatidagi hayoti va ijod yo`li.


  2. Oybekning she`riy ijodida komil insonning lirik kechinmalari va tarixiy davr manzaralari. 


  3. O`zbek romannavislik maktabining shakllanishida Oybek nasriy ijodining ahamiyati.


  


  Matn adabiyotlar:


  1. Oybek. Mukammal asarlar to`plami (19 tomlik).-T.: “Fan”, 3-4-tomlar, 1976.


  2. Karimov N. Oybek.-T.: “Yosh gvardiya”, 1985.


  3. Oybek ijodiy metodi va badiiy mahorati.-T.: “Fan”, 1985.


  4. Qo`shjonov M. Oybek mahorati.-T.: “Badiiy adabiyot” nashriyoti, 1965.


  5. Oybek. “Qutlug’ qon”. Mukammal asarlar to`plami (19 tomlik). -T.: “Fan”, 5-tom, 1976.


  6. Yoqubov H. Oybek. // O`zbek adabiyoti tarixi (3 tomlik), 2-tom. -T.: “Fan”, 1971.


  7. Samadov Q. Oybekning til mahorati.-T.: 1981.


  8. Shoabdurahmonov Sh. Oybek romanlarining tili. // “Sharq yulduzi”, 1955, 10-son.


  9. Oybek. “Navoiy”. Mukammal asarlar to`plami (19 tomlik). – T.: “Fan”, 6-tom, 1976.


  10. Oybek romanini qanday yozdim.// Adabiyotimiz avtobiografiyasi.-T.: “Adabiyot va san`at”, 1973.


  11. Mirzaev S., Shermuhamedov S. Oybek. Hozirgi zamon o`zbek adabiyoti tarixi.-T.: “O`zbekiston”, 1993.


  12. Oybek zamondoshlari xotirasida.-T.: “Adabiyot va san`at”, 1979.


  13. Oybek. Navoiy romanini qanday yozdim.// Oybek. Mukammal asarlar to`plami (19 tomlik).-T.: “Fan”, 13-tom, 1973.


  14. Samadov Q. Oybek-so`z san`atkori.-T.: 1965.


  15. Shermuhamedov S., Mirzaev S. Oybek va o`zbek adabiyoti.-T.: “Fan”, 1985.


  16. Qo`shjonov M. Oybek romanlarida syujet va xarakter.// Qo`shjonov M. Hayot va mahorat.-T.: “Badiiy adabiyot” nashriyoti, 1962.


  17. Oybek. “Oltin vodiydan shabadalar”. Mukammal asarlar to`plami (19 tomlik).-T.: “Fan”, 7-tom, 1973.


  18. Oybek. “Quyosh qoraymas”.// Mukammal asarlar to`plami (19 tomlik). -T.: “Fan”, 7-tom, 1979.


  19. Oybek. “Bolalik”. Mukammal asarlar to`plami (19 tomlik). -T.: “Fan”, 11-tom, 1977.


  



  Oybekning tug’ilgan sanasi uning turli yillarga oid tarjimon hollarida turlicha qayd etilgan. Agar adtb “She`rlar” kitobi (1963) ga ilova qilgan tarjimayi holda tug’ilgan sanasini 1904 yil22-dekabr` deb ko`rsatgan bo`lsa, o`n jildlik “Asarlar”to`plamining 1-jildi (1968) da “Men toshkentlikman. 1905-yil 10-yanvarda eski shaharda o`rta hol hunarmand- bo`zchi oilasida tug’ildim”, deb yozgan.shu so`nggi ma`lumot ilmiy mumolada Oybekning tug’ilgan sanasi sifatida qabul qilingan.


  Oybek va G’afur G’ulom singari XX asr boshlarida tug’ilgan yozuvchilar o`z tarjimayi hollarida madrasada tahsil ko`rgan yillarini davr taqozosi bilan chetlab o`tib, eski maktabda o`qiganlari haqida ma`lumot berganlar. Holbuki, Oybek Toshkentning Oqmasjid mahalasidagi madrasada tahsil ko`rib, shu erda arab, fors tillarini o`rgangan hamda shu erda Ahmad Yassaviy, So`fi Olloyor, Alisher Navoiy singari mashhur shoirlar ijodi bilan tanishgan.


  “Namuna” maktabi (1918-1921) va Navoiy nomidagi ta`lim- tarbiya texnikumi (1921-1925) da o`qib yurgan kezlarida Munavvar qori Abdurashidxonovning ta`sir doirasida bo`ldi, 1925-yilda O`rta Osiyo Davlat universiteti ijtimoiy fanlar fakultetining siyosiy iqtisod bo`limiga o`qishga kirdi. 1930-yilda iqtisoddan dars bera boshladi. 1933-yilda Madaniy qurilish ilmiy – tekshirish institutida ham ishlay boshladi. 1934- yilda bu ilmiy markaz Til va adabiyot institutiga aylantirildi.


  U o`zbek adabiyotida tarixiy-biografik roman janrini boshlab berdi, navoiyshunoslik faniga tamal toshini qo`ydi, o`zbek tarjima maktabini yangi bir bosqichga ko`tardi. Oybek ayni bir paytda O`zbekiston Fanlar akademiyasi Gumanitar bo`limi (1943-1951) va yozuvchilar uyushmasiga (1945-1949) rahbarlik qilgan yillarida yirik jamoat arbobi sifatida ham faoliyat ko`rsatdi.


  Muso Toshmuhammad o`g`li Oybek o`zi mansub bo`lgan adabiy avlod vakillari farqli o`laroq, 20-yillar she`riyatida, ba`zi bir istisnolardan qat`iy nazar, davrning o`tkinchi ijtimoiy mavzulari emas, balki lirik tuyg`u va kechinmalar tasviriga katta e`tibor berdi. Uning 1926-yilda nashr etilgan dastlabki she`riy to`plamining “Tuyg`ular” deb atalgani bejiz emas. Oybekning lirik shoir sifatidagi iste`dodi uning tabiat manzaralari tasviriga bag`ishlangan she`rlarida yana ham yorqin jilva berib turadi. Oybekning lirik she`riyatiga tabiat tasvirining bahor shabadasidek kirib kelishi va katta o`rin egallashida uning 1936-yil yozida Chimyonda uch to`rt oy yashagani muhim omil bo`ldi. Ma`lumki, shu yili Hamid Olimjon, Shayxzoda, Abdulla Qahhor singari bir guruh shoir va yozuvchilar Chimyonga chiqib, ulug` shoir Aleksandr Pushkin asarlarini tarjima qilganlar. Oybek uning “Evgeniy Onegin” she`riy romanini o`zbek tiliga tarjima qilish bilan birga, o`zining mashhur “Chimyon daftari” she`rlar turkumini ham yaratgan. Oybekning tabiat tasviriga bag`ishlangan she`rlarini o`qir ekanmiz, uning katta va o`tkir ko`zlari tabiatdagi betakror nafosatni ham teran ko`rganiga amin bo`lamiz. Bir she`rida shunday yozadi:


  Quyosh, oltining cho`kkanday cho`kar sevinchim,


  Sinadi ichimda umidning toshi,


  Qalbimni yirtadi uning sadosi


  Yupatmas na xayol, sevgi ro`yosi,


         Yuramen, oqshomga singan izim.


  



  She`rni o`qir ekanmiz, Oybekning “Lirika ko`pincha shoir fikrlarini tuyg`ularini kulaydi” degan so`zlari to`g`ri ekaniga ishonch hosil qilamiz.


  Ikkinchi jahon urushi yillarida Oybek Moskva ostonalarida jang qilayotgan o`zbek jangchilariga sovg`a-salom olib borish va ularga badiiy xizmat ko`rsatish uchun frontga yo`l oladi. Urushning dahshatli manzaralarini o`z ko`zi bilan ko`radi. Yon daftariga yozilgan, keyinchalik o`zbek harbiy lirikasining gultoji bo`lgan qo`yidagi satrlar ana o`sha yillar mahsuli.


  Yig`i kelmaydi sira,


  G`azabdan qaqragan ko`z.


  Bu yo`llarning yaxidek


  Labimda qotibdi so`z...


  



  Oybek o`zbek adabiyotini o`zining bir qancha dostonlari bilan ham boyitgan sanatkor. “Dilbar davr qizi” (1932), “Navoiy” (1937), “Qizlar” (1947), “Davrim jarohati” (1965), “Guli va Navoiy” (1968) ana shunday asarlar sirasiga kiradi. Shoir umrining so`nggi yillarida “Temur” va “Bobur” singari dostonlarni yaratish niyatida bu mavzuga qo`l uradi, ammo bu asarlar o`z nihoyasiga yetmay qoladi.


  1937-yildan boshlab Oybek she`riy va nasriy janrlarda baravar samarali ijod qiladi. 1941-yilda nashr etilgan “Qutlug` qon” romaniga qadar kitobxonlar Oybekni asosan shoir sifatida e`tirof qilganlar. Uning “Mash`ala” jurnalida bosilgan “Globus” nomli hikoyasi ko`pchilikning yodidan allaqachon ko`tarilgan, “Gulnor”, “Fonischi ota” singari uch to`rtta hikoyasi esa umuman chop etilmagan. Shuning uchun ham mazkur romanning paydo bo`lishi adabiy jamoatchilik uchun kutilmagan kashfiyot bo`lgan. O`zbekdek zulmga ham, xorlik-zorlikka ham, ochlik, yalang`ochlikka ham chidamli xalq bo`lmagan. U hatto yurtini egallab, nonini “tuya” qilib kelgan istelochilarni ham, o`zbekona mehmonnavozlik qonuniga ko`ra, boshiga qo`yib kelgan. U faqat bir narsani-farzandlarini issiq bag`irlaridan yulib olishlarini o`ziga og`ir oladi. Farzand  dog`idek og`ir dog` bo`lmaydi o`zbekda. Shuning uchun ham xalq 1916-yilgi mardikorlikka olishga qarshi yakdil bo`lib qo`zg`olon ko`tardi. “Qutlug` qon”da xuddi ana shu yillar voqealari tasvirga olinadi. Oybek qo`zg`olon orafasida xalqning turli qatlamlarga ajralib chiqqanini, ana shu qatlamlashish milliy ozodlik harakatini keltirib chiqarganini ko`rgani uchun ham shunday tasvir uslubini tanlagan.


  1939-yili Oybek Navoiy haqidagi yirik nasriy asarga qo`l urgan. Ammo yozila boshlagan dastlabki bob adibga ma`qul bo`lmaganligi sababli u asar ustidagi ishni vaqtincha to`xtatgan. 1940-yilning 9-yanvarida Oybek asarga yangidan kirishib, uni 1941-yili tugatmoqchi va Alisher Navoiy tavalludining 500-yilligiga sovg`a etmoqchi bo`lgan. Ammo urush adib rejalarini chippakka chiqargan edi va 1942-yilning qish oylarida roman yozib tugallangan. Oybek Alisher Navoiyning faqat ilmiy va badiiy merosinigina emas, u haqdagi boshqa mavjud adabiyotni ham chanqoqlik bilan o`rgangan. U Sharofiddin Ali Yazdiyning “Zafarnoma”, Vosifiyning “Badoe ul-vaqoe”, Mirxondning “Ravzat us-safo”, Xondamirning “Makorim ul-axloq” asarlari singari o`nlab adabiy va tarixiy asarlar, shuningdek, Ibn Batuta, Ryui Gonzales de Klaviko singari mualliflarning sayohatnoma hamda kundaliklari asosida Navoiy va u yashagan davr hayoti haqida mukammal tasavvurga ega bo`lgan.


  1951-yil aprelida og`ir xastalikka yo`liqqanida, Oybek endigina 46-yoshni qoralagan edi. Uning shundan keyingi hayoti xastalikda o`tdi. Shunga qaramay, u umrining bu mashaqqatli pallasidan ham mumkin qadar unumli foydalanish va ijod etish uchun qahramonona kurashdi. Adibning “Quyosh qoraymas”, “Ulug` yo`l roman” lari, “Nur qidirib”, “Bolalik”, “Bola Alisher qissalari”, talaygina doston va she`rlari shu davrda yaratildi. Uning yigirma jildlik to`la asarlar to`plamida chop etilgan aksar asarlari xalqimizning bebaho badiiy boyligiga aylangan. Oybekning ijodiy izlanishlari va badiiy tajribalari kelgusi adabiy avlodlarga mash`al o`laroq, badiiy ijodning munavvar yo`llarini yoritib turadi.


  



  Savol va topshiriqlar:


  1. Oybek hayoti haqida nimalarni bilasiz? Zarifa Saidnosirovaning “Oybegim mening” xotiralar kitobini topib o`qing.


  2. Oybek lirikasining mavzu yo`nalishlarini aniqlang va misollar keltiring.


  3. Adibning she`riy va nasriy asarlari orasida qanday o`xshashlik va farqli tomonlar bor?


  4. Yozuvchining tarixiy va to`qima obrazlarni yaratishdagi mahorati haqida og’zaki gapirishga tayyorlaning.


  5. Oybekning adabiyotshunos olim sifatidagi faoliyati haqida nimalarni bilasiz?


  


  Mavzu: Hamid Olimjon


  



  Reja:


  1. Hamid Olimjonning adabiy merosi.


  2. Shoir merosining o`rganilishi.


  3. Hayot va ijod yo`li.


  4. Hamid Olimjon lirikasining g`oyaviy-badiiy xususiyatlari.


  5. O`zbek xalq og`zaki ijodi va Hamid Olimjonning liro-epik asarlari.


  6. Shoir ijodining ahamiyati.


  



  Matn adabiyotlar:


  1. Olimjon H. Tanlangan asarlar (3 tomlik).-T.: “Badiiy adabiyot”, 1-2-tomlar, 1957-58.


  2. Olimjon H. Asarlar (5 tomlik).-T.: “Adabiyot va san`at”, 1-2-tomlar. 1970-71.


  3. Olimjon H. Mukammal asarlar to`plami (10 tomlik).-T.: “Fan”, 1-2-tomlar, 1979.


  4. Azimov S. Hamid Olimjon abadiyati.-T.: “Badiiy adabiyot”, 1967.


  5. Yoqubov H. Hamid Olimjon. // O`zbek adabiyoti tarixi (3 tomlik).-T.: “Fan”, 2-tom, 1971.


  6. Karimov N. Hamid Olimjonning poetik mahorati.-T.: “Fan”, 1964.


  7. Karimov N. Hamid Olimjon (shoir hayoti va ijodidan lavhalar). -T.: “Yosh gvardiya”, 1979.


  8. Yoqubov H. Oybek lirikasida obrazlar sistemasi va lirik xarakter. //H.Yoqubov. Adabiy maqolalar.-T.: “Adabiyot va san`at”, 1970.


  9. Imomov B. Hamid Olimjon-dramaturg. // Nafosat chashmasi. -T.: “Fan”, 1970.


  10. Qurbonov D. Hamid Olimjonni bilasizmi? // “Sharq yulduzi”, 2002, 2-son.


  11. Qosimov S. Hamid Olimjon adabiy tanqidchi sifatida. // Nafosat chashmas.-T.: “Fan”, 1970.


  


  XX asrda o`zbek she`riyati an`anaviy aruz vaznidan xalq ijodi uchun xarakterli barmoq vazniga o`tganida, Cho`lpon “Go`zal” singari so`lim she`rlari bilan yangi o`zbek lirikasini boshlab berdi. Uning barmoq vaznida yozilgan lirik she`rlarida o`zbek adabiy tilining imkoniyatlari kengligi, o`zbek she`riyatining esa shkal va vositalarga boyligini namoyish etdi. Cho`lpondan keyin o`zbek lirikasining eng yaxshi namunalari uning izdoshlari tomonidan yaratildi.


  O`zbek lirikasi taraqqiyotiga ulkan hissa qo`shgan shoirlar orasida Hamid Olimjon ijodi alohida ajralib turadi. U faqat lirik shoir bo`lib qolmay, “Oygul bilan Baxtiyor”, “Semurg’”, “Zaynab bilan Omon”, “Roksananing ko`z yoshlari” singari dostonlari, “Muqanna” she`riy tragediyasi bilan ham mashhur. U ayni paytda tarjimon va adabiyotshunos ham bo`lgan.


  Hamid Olimjon ijodi 30-yillardanoq tanqidchilar va adabiyotshunoslar e`tiborini jalb etib kelmoqda. Uning hayot yo`li va ijodiy faoliyati haqida ko`pgina monografiya va kitoblar, gazeta va jurnal maqolalari mavjud. Ular orasida S.Azimov, N.Karimov va S.Mallajonov tadqiqotlari e`tiborga sazovor.


  Hamid Olimjon 1909-yil 12-dekabrda Jizzax shahrida tug’ilgan. To`rt yoshga yetar-yetmas otadan yetim qolgan Abdulhamid Azimbobo qo`lida tarbiya ko`rgan. Azimbobo xat-savodli kishilardan bo`lib, nevarasida ham o`qish-yozishga qiziqish uyg`otgan. Mashhur xalq shoiri Fozil Yo`ldosh o`g`li ahyon-ahyonda Bulung`urdan Jizzaxlik do`st-yorlarini yo`qlab kelganida, uning uyida ham to`xtar, shunda Abdulhamid bobosi pinjida o`tirib, ulug` shoirning doston va termalarini murg’ak qalbi bilan tinglar edi. Uning onasi Komila aya ham ertak, maqol va matallarga chechan bo`lgan. Bo`lajak shoir uzun qish kechalarida uning Oygul bilan Baxtiyor, Tohir va Zuhra, Yoriltosh haqidagi ertaklarini tinglab, bolalik kezlaridayoq xalq og’zaki ijodidan bahramand bo`lib o`sgan. Yosh Abdulhamid 1916-yilgi Jizzax qo`zg’olonini o`z ko`zi bilan ko`rgan. Oradan ikki yil o`tgach, u Jizzaxda ochilgan Narimonov nomidagi to`liqsiz o`rta maktabga o`qishga kirdi. 1923-yili Samarqanddagi o`zbek bilim yurtida tahsilni davom ettiradi. U yerda S.Ayniy, A.Shakuriy, Hoji Muin, V.L.Vyatkin singari mashhur allomalardan saboq olgan bo`lajak shoir asta-sekin she`rlar mashq qila boshlaydi. 1928-yildan O`zbekiston Oliy pedagogika institutining iqtisod fakultetida o`qiy boshladi. Bu vaqt oralig’ida Hamid Olimjon talaygina she`rlar muallifiga aylanib ulgurgan edi. “Ko`klam” nomli ilk she`riy to`plami, “Tong shabadasi” hikoyalar to`plamlari shular jumlasidandir. 1931-yildan shoirning qaynoq ijodiy faoliyati boshlandi. “Olov sochlar” (1931), “Poyga”, “O`lim yovga” (1932), “Daryo kechasi” (1936), “She`rlar” (1937), “O`lka”, “Oygul bilan Baxtiyor” (1939) va “Baxt” (1940) she`riy to`plamlari, dostonlari, tarjimalari ketma-ket nashr qilinadi. 1939-yili u O`zbekiston Yozuvchilar uyushmasiga mas`ul kotib etib tayinlanadi.


  1944-yilning 3-iyun kungi baxtsiz tadosif Hamid Olimjonni hayotdan va ijoddan juda erta olib ketdi.


  Hamid Olimjonning shoirlik mahorati haqida gapiradiganlar uni tabiatan lirik shoir, nozik hissiyot va kechinmalar musavviri, deya ta`riflashadi. Chinakam she`riyat shoir yashagan davr chegaralarini parchalab abadiyat sari intiladi. Hamid Olimjon ham o`zining eng yaxshi lirik asarlarida o`zi mansub bo`lgan zamon va makon hududlarini yorib, kelajak avlodlar bilan muloqotda bo`ladi. 20-yillarning so`nggi va 30-yillarning avvalida shoirlarning sarbast vazniga murojaat qilib, ijod eta boshladilar. Hamid Olimjonning ham shu davrda yozilgan “Temir qonun”, “Mudofaa kunlarida”, “Tarix ko`rganmi?”, “Nima bizga Amerika!” kabi asarlarida sarbast she`r imkoniyatlaridan samarali foydalandi.


  Hamid Olimjonning 30-yillarda yaratgan lirik asarlari orasida “Baxtlar vodiysi” balladasi e`tiborga sazovor. Shoirning 1932-yil ko`klamida Farg’ona vodiysi bo`ylab safari taassurotlari asosida yozilgan bu asarda shoir Farg’ona dalalariga kelgan ko`klam tasviri orqali sho`rolar malakatining bahorini, yangi hayot tongotarini olqishlamoqchi bo`ldi. Tabiatdagi ko`klam bilan jamiyatdagi “yangilanish fasli” o`rtasida uyg’unlik ko`rdi.


  Hamid Olimjonning lirik qahramoni ona tuprog’ini ardoqlaydi, shu beshikda ulg’aygani bilan iftixor qiladi:


  Men dunyoga kelgan kundanoq


  Vatanim deb seni, uyg’ondim.


  Odam baxti birgina senda


  Bo`luriga mukammal qondim.


  



  “O`lka” she`ridan olingan mana bu to`rtlikda ham Vatan haqidagi tuyg’ular samimiy.


  Qulog’imga noming kirganda


  Qumlik kabi tashna boqurman.


  Sening jannat vodiylaringdan


  Nahrlarday to`lib oqurman.


  



  “Hamid Olimjon Sharqning eng yirik liriklaridan, -deb yozgan edi Asqad Muxtor. -U lirikaning kuchiga chuqur ishonch bilan qoradi, o`zining barcha janrdagi asarlarini lirikaning nafis sehri bilan sug’ordi”. Ana shunday “nafis sehr bilan sug’orilgan” lirik she`rlarning katta bir qismini shoirning fuqarolik g’oyalari ulug’langan she`rlari tashkil etadi. Bu she`rlarning juda ko`pchiligi hozir ham o`z qimmatini saqlab kelmoqda.


  Hamid Olimjonning harbiy lirikasida publitsistik jo`shqinlik lirik harorat bilan tutashib, “Sevgi”, “Sen tug’ilgan kun”, “Sharqdan ¬ G`arbga ketayotgan do`stga”, “Qamal qilingan shahar tepasidagi oy” asarlari vujudga keldi. Agar “Sen tug’ilgan kun” she`rining lirik qahramoni jang maydonilarida turib sevgilisiga qalb so`zlarini yo`llasa, “Sevgi” she`rida tasvirlangan qiz jangchi yori ortidan frontga yo`l oladi. “Menga ne kerakdir bu yolg’iz qolish? Sensiz ololmasman aslo men nafas”, deydi u va bosh olib, jang maydoniga ketadi:


  Balki uchrashmasmiz biz endi mangu,


  Bo`samiz ham qolar balki sargardon.


  Lekin sevishganlar qaytmas o`limdan,


  Lekin mangu qolar ikki tomchi qon.


  



  30-yillarning o`rtalarida folklorni o`rganish kun tartibiga qo`yilgan bir paytda xalq og’zaki ijodining davr ruhiga mos asarlari asosida Hamid Olimjon zamonaviy ertak-dostonlar yozishga ahd qildi. “Oygul bilan Baxtiyor” (1937), “Semurg’ yoki Parizod va Bunyod” (1939), “Zaynab va Omon” ana shunday dostonlar sirasiga kiradi. Hamid Olimjondek serqirra iste`dod sohibining dramaturgiyada o`z kuchini sinab ko`rmasligi mumkin emas edi. Taniqli adabiyotshunos Sarvar Azimovning guvohlik berishicha, Hamid Olimjon pedakademiyada tahsil ko`rgan darvidayoq Sadriddin Ayniy ta`sirida Muqanna qo`zg’oloni bilan qiziqib, o`zbek xalqi tarixining bu qahramonona sahifasini qunkt bilan o`rgangan. 1937-yili esa, Muqanna harakatiga bag’ishlangan dramatik asar yozishga kirishib, hatto uning birinchi pardasini yozib ham tugatgan. Lekin hali adabiy tajribaning yetishmasligi sababli bu ijodiy niyatini oxiriga yetkazolmagan. Besh yildan so`ng yana Muqanna mavzuiga qaytib, 1942-yil 31-mayda asarni to`la qo`ldan chiqardi. “Muqanna” fojiasi bilan Hamid Olimjon sho`ro tuzumi va mamlakatini dushman changalidan himoya etishga o`zining baholi qudrat hissasini qo`shdi. Lekin bugun bu asar qa`ridagi milliy mustaqillik uchun kurash g’oyasi, ona-Vatanni sevish va ardoqlashga qaratilgan ruh biz uchun ayniqsa muhimdir.


  Hamid Olimjon XX asr o`zbek adabiyoti taraqqiyotiga dastavval lirik shoir sifatida katta hissa qo`shdi. Uning urush yillarida yozgan ikki dramatik asari, ayniqsa, “Muqanna” tragediyasi o`zbek dramaturgiyasida katta voqea bo`ldi. Bundan tashqari, u adabiyotshunos olim sifatida ham o`zbek xalq og’zaki ijodi, ham mumtoz o`zbek adabiyoti, ham XX asrning birinchi choragidagi o`zbek adabiyoti tarixini o`rganishga qaratilgan tadqiqotlarni yaratdi. Uning bu sohadagi ishlari orasida Fozil Yo`ldosh og’zidan yozib olingan “Alpomish” dostonini nashrga tayyorlaganligi va Alisher Navoiy ijodini o`rganishga bag’ishlangan ilmiy maqolalari, ayniqsa, ahamiyatlidir. Shuningdek, Hamid Olimjon rus adabiyotining bir qator namunalarini o`zbek tiliga katta mahorat bilan tarjima qilib, ularni xalqimiz va madaniyatimizning qimmatbaho mulkiga aylantirdi.


  



  Savol va topshiriqlar:


  1. Hamid Olimjonning hayoti to`g’risida nimalarni bilasiz?


  2. Shoir she`riyatida lirik qahramon masalasi.


  3. Hamid Olimjon lirikasining badiiy xususiyatlari haqida gapiring.


  4. Shoir ijodida xalq og’zaki ijodi an`analarining qaytarizda davom etishini tushuntiring.


  


  Mavzu: Abdulla Qahhor


  



  Reja:


  1. Abdulla Qahhor ijodiy merosining XX asr o`zbek adabiyoti rivojidagi o`rni.


  2. Adibning hayot va ijod yo`li.


  3. Qahhor hikoyachilik maktabi.


  4. Adib komediyalari va qissalari.


  5. “Sarob” ning mashaqqatli qismati va badiiyati.


  



  Matn adabiyotlar:


  1. Abdulla Qahhor. Asarlar (5 jildlik).-T.: “Adabiyot va san`at”, 1-2-jildlar, 1987-88.


  2. Abdulla Qahhor. Asarlar (6 tomlik).-T.: “Adabiyot va san`at”, 5-tom, 1968.

  6. Yoqubov H. Abdulla Qahhor novellalari. // “Sharq yulduzi”, 1946, 1-3-sonlar.


  7. Sultonov M. Abdulla Qahhor uslubi.-T.: “Fan”, 1967.


  8. Qodirov P. Abdulla Qahhor. // O`zbek adabiyoti tarixi (3 jildlik).-T.: “Fan”, 3-jild, 1972.


  9. Abdulla Qahhor. Hayot hodisasidan badiiy to`qimaga. // Abdulla Qahhor. Asarlar (6 tomlik).-T.: “Adabiyot va san`at”, 6-tom, 1971.

  Abdulla Qahhor yangi milliy adabiyotimizning ikkinchi avlodi sanalmish Oybek, G`.G`ulom, H.Olimjon, Mirtemirlar safida turib ijod etdi. Safdoshlari kabi A.Qahhorning qizg`in ijodiy faoliyati XX asrning eng fojiali paytida, mudhish 30-50-yillar sharoitida, mustabid yakkahokim mafkura, sovet adabiy siyosati ta`siri va tazyiqi ostida kechdi. Bu hol yozuvchining ijodiy taqdirida talay, noxush asoratlar qoldirdi. Ayni paytda Alloh bergan benazir iste`dod, noyob shaxsiy fazilatlar-o`ziga xos o`tkir nigoh, fuqoralik tuyg`usi, qat`iyat, iroda-bardosh, haqgo`ylik, halollik va shijoat tufayli zamonasi talotumlaridan yuqori ko`tarila oldi. Adibning dilbar hikoyalari unga katta shuhrat keltirdi. “Sichalak”, “O`tmishdan ertaklar” qissalari, “Sarob”, “Qo`shchinor chiroqlari” romanlari, “Shohi so`zana”, “Tobutdan tovush” komediyalari, o`nlab o`tkir publisistik chiqishlari, adabiy-tanqidiy maqolalari, zargarona tarjimalari asr adabiyoti, ma`naviy-madaniy hayoti tarixida yorqin va o`chmas iz qoldirdi.


  Abdulla Qahhor 1907-yilning 17-sentabrida hozirgi Xo`jand viloyatining Asht tumanidagi qishloqlardan birida tug`ilgan. (Abdulla Qahhorning o`zi maqolalarida tug`ilgan joyini Qo`qon deb ko`rsatadi. Lekin uning rafiqasi Kibriyoxonimning guvohligicha, Farg`ona bo`ylab qilingan safar vaqtida Ashtdagi bir joyga borganlarida adib “Mening tug`ilgan joyim shu yer”, deb ko`rsatgan edi). Uning otasi Abduqahhor temirchi usta bo`lgan. Abdulla o`n yoshga kirganda Buvaydodagi eski maktabga o`qishga kiradi, 1917-yili Abdulla Qahhor oilasi Qo`qonga ko`chib o`tadi. Bu yerda u “Istiqbol” maktabiga o`qishga kiradi.


  1922-1924-yillari Abdulla adabiyotga qiziqa boshlaydi. Bu yillarda Qo`qon pedtexnikumida o`qidi, texnikumning “Bilim yurti” devoriy gazetasida she`r va maqolalari bilan tez-tez qatnashib turdi. “Gulyor”, “Yalangoyoq”, “Norin shilpiq”, “Mavlon kufur”, “Nish” kabi taxalluslar bilan respublikaning ko`zga ko`ringan gazeta va jurnallarida feleton, hajviy she`r, hikoyalar e`lon qila boshladi.


  Abdulla Qahhor 1926-yili O`rta Osiyo Davlat Universitetining ishchilar fakultetiga o`qishga kiradi. 20-yillarning ikkinchi yarmida Abdulla Qahhor feletonning o`zi bilan ish bitmasligini, rang-barang hayot materiallarini bitta janrga sig`dirib bo`lmasligini anglab, hikoyada ham kuchini sinab ko`ra boshlaydi. Uning birinchi kitobi 1932-yili bosilib chiqqan “Qishloq hukm ostida” degan kichik qissasidir. Shundan so`ng uning “Olam yasharadi” va “Tangrining kulgisi” degan hikoyalar kitoblari chop etildi.


  30-yillar avvalida Abdulla Qahhor O`rta Osiyo Davlat Universiteti pedagogika fakultetida o`qiydi, so`ng Til va adabiyot institutining aspiranturasiga kiradi. Xuddi shu yillarda uning tarjimonlik faoliyati avj oladi. Qisqa muddatda M.Gorkiyning “Mening universitetlarim”, F.Gladkovning “Olovli ot”, M.Shaginyanning “Gidrosentral”, A.Serafimovichning “Temir oqim” kabi yirik asarlarini tarjima qiladi. Keyinchalik esa Gogol va Chexov asarlarining tarjimasi maydonga keladi. Ular Abdulla Qahhorga xos tarjima san`atining namunalari bo`lib qoldi.


  30-yillarning o`rtalariga kelib Abdulla Qahhorning hikoyanavislik san`ati barq urib gulladi. U shunday hikoyalar yaratdiki, ular bugun ham o`zining badiiy quvvatini yo`qotgani yo`q. Abdulla Qahhor hikoyalarini mazmuni va janr xususiyatlariga ko`ra ikki guruhga ajratib tahlil etish mumkin. Bularning bir guruhini o`tmish haqidagi hikoyalar tashkil qilsa, ikkinchi guruh hikoyalarning bosh qahramonlari zamondoshlarimizdir. Yaqin o`tmishdagi o`zbek voqeligi “Anor”, “O`g`ri”, “Bemor”, “Tomoshabog`”, “Millatchilar” kabi hikoyalarda aks etgan. Keyinchalik o`tmish mavzuida yana “Dahshat” hikoyasini yaratdi. Shuningdek, “O`tmishdan ertaklar” qissa deb atalgan bo`lsa-da, mohiyat e`tibor bilan ayrim-ayrim hikoyalardan tashkil topgan. Shuning uchun ularni ham adibning o`tmish haqidagi asarlari qatorida tahlil qilish mumkin.


  Abdulla Qahhorning ikkinchi guruh hikoyalari mazmuni va materialiga ko`ra zamonaviy hikoyalardir. Ularni ham, o`z navbatida ikki toifaga ajratish mumkin. Bularning bir toifasi hajviy, ikkinchi guruh hikoyalari mazmuni va materialiga ko`ra zamonaviy hikoyalardir. Ularni ham o`z navbatida, ikkinchi toifaga ajratish mumkin. Bularning bir toifasi hajviy, ikkinchi toifa hikoyalar esa, izchil reolistik uslubda yozilgan asarlar. “Mayiz yemagan xotin”, “Jonfig`on”, “Munofiq”, “Adabiyot muallimi”, “San`atkor”, “O`jar”, “Qizlar” kabi hikoyalari hajviy yo`nalishga mansub bo`lsa, “Ko`k konvert”, “Qizil konvert”, “Kampirlar sim qoqdi”, “Xotinlar”, “Asror bobo”, “Beshik”, “Mahalla”, “Nurli cho`qqilar” kabi hikoyalari esa realistik yo`nalishga mansub.


  Abdulla Qahhor yaratgan hikoyalar son jihatdan uncha ko`p bo`lmasa-da, badiiy saviyasi jihatidan shu qadar salmoqliki, bu sohada adib orttirgan ijodiy-estetik tajriba shunchalik kattaki, hech ikkilanmay hikoyanavislikda Abdulla Qahhor maktabi mavjud ekani haqida gapirish mumkin. Bu maktab bugun ham faol amal qilmoqda. Abdulla Qahhor hikoyalari vaqt sinovidan o`tib, bugun ham yashashda davom etmoqda.


  Urushdan keyingi dastlabki yillarda Abdulla Qahhor “Qo`shchinor” romanini e`lon qildi. Ammo ko`p o`tmay bu roman keskin tanqidga uchradi. O`sha yillarning mafkuraviy hayotiga ko`ra, yozuvchi tanqidchilikning eng adolatsiz va nohaq ta`nalarini ham tan olishga va ular asosida asarni qayta ishlashga majbur edi. Shu tariqa, yozuvchi necha yillik umrini sarflab, asarni qayta ishladi va 1951-yili “Qo`shchinor chiroqlari” nomi bilan e`lon qildi. Roman haqidagi savolga adibning o`zi shunday javob bergan: “Uni roman degani ham til bormaydi, chunki romanning uchdan ikki qismida bosh qahramon ishtirok etmaydi”, -degan edi. Biroq, o`sha yillardagi tanqid “Qo`shchinor chiroqlari” romaniga yuqori baho berdi.


  Yozuvchining yana bir romani “Sarob” kitob bo`lib chiqqandan bo`yon to hozirga qadar uning tevaragida qizg`in bahs-munozaralar davom etib keladi. U haqda ko`pgina nohaq ta`nalar ham aytilgan. Adib tarjimayi holida shunday yozadi: “Sarob” ni to`rt yilda yozib tugatdim. Uni kitobxon qabul qildi, lekin ba`zan arzon shuhratparastlik, ba`zan siyosiy demagoglik, ba`zan esa to`g`ridan-to`g`ri jaholat natijasi bo`lgan tanqid nayza ko`tarib qarshi oldi. Bu narsa hatto farosatli odamlarni ham chalg`itdi. Tanqid shu paytga qadar “Sarob” dan nuqul siyosat izladi. Romandagi odamlarning dardi-dunyosini, oh-u, zorini eshitadigan bir azamat topilmadi”.


  Bu roman birinchi galda xazon bo`lgan muhabbat, uvol bo`lgan umr dostonidir. Ikki ko`rkam yoshning bir-biriga munosib, aslida baxt uchun tug`ilgan, ammo shaxsiyatidagi, tabiatidagi ojizliklar, qolaversa, jamiyatdagi ziddiyatlar tufayli hayotda o`z o`rnini baxtini topolmagan navqiron avlodning achchiq fojiiy qismati, ruhiy iztiroblari, oh-zorlari to`g`risidagi asardir.


  Qirqinchi yillarning oxirlarida Abdulla Qahhor dramaturgiya sohasida ham kuchini sinab ko`rdi. 1949-yili u “Yangi yer yoxud Shohi so`zana” degan birinchi kamediyasini yaratdi.


  1954-yili yaratilgan “Og`riq tishlar” komediyasi shu yilning o`zida Hamza nomidagi teatr sahnasida qo`yildi. Abdulla Qahhorning navbatdagi hajviy komediyasi “Tobutdan tovush” deb ataladi. Asar 1962-yilning boshida yozib tugallangan. Unda poraxo`rlikning haqiqiy qiyofasini, razil mohiyatini fosh etishga bag`ishlangan Abdulla Qahhor poraxo`rlik bor joyda ma`naviy chirish mavjudligini, vijdoniylik va poklik singari eng zaruriy insoniy sifatlar oyoqosti qilinishini ko`rsatadi. “Ayajonlarim” esa lirik komediya janrida yozilgan bo`lib, unda yoshlarning muhabbati, yoshlar va kattalar, farzandlar va ota-onalar o`rtasidagi munosabatlar haqida hikoya qilinadi. Bulardan tashqari adibning qissa janrida yaratilgan “Sinchalak” va “O`tmishdan ertaklar” kabi qissalari ham XX asr jahon yangi adabiyotining noyob badiiy durdonalari qatoridan o`rin olishga haqlidir.


  



  Savol va topshiriqlar:


  1. Abdulla Qahhorning shaxsiyati, uning haqiqat, adolat yo`lidagi shijoatlari haqida nimalarni bilasiz?


  2. Adibning milliy hikoyachiligimiz rivojidagi o`rni, xizmati haqida gapiring.


  3. Bugungi o`zbek hikoyachiligida Abdulla Qahhor tajribalari, sizningcha, qay tarzda davom etyapti?


  4. “Sarob” ning mavzusi, ma`no-mundarijasi.


  


  Mavzu: Maqsud Shayxzoda


  


  Reja:


  1. Maqsud Shayxzodaning hayot va ijod yo`li.


  2. Shayxzodaning she`riy asarlari.


  3. “Jaloliddin Manguberdi” va “Mirzo Ulug`bek” dramalarining o`zbek adabiyoti ravnaqidagi o`rni.

  Inson qadr topan joyida aziz. Taqdir ba`zan bir go`shada dunyoga kelgan kishiga iqtidori bois boshqa bir yerda porloq tole in`om etadi. Buyuk Bedil bizning yurtimizda tug`ilib Hindistonda shuhrat topdi. Rus shoiri I.A.Brodskiy siyosiy qarashlari uchun vatanidan badarg`a qilinib, Amerika Qo`shma Shtatlarida yashadi, shu yerda jahonda tanilib, Nobel mukofoti sovrindori bo`ldi. O`zbek adabiyotida o`zining munosib o`rniga ega bo`lgan Maqsud Shayxzodaning hayoti va ijodi ham xuddi shunday kechdi.


  Maqsud Shayxzoda 1908-yili Ozarbayjonning Tanja viloyatiga qarashli Oqtosh shahrida tug`ildi. Otasi Ma`sumbek o`z davrining peshqadam ziyolilaridan bo`lib, elu-yurtda katta obro`ga ega shifokor edi.


  Maqsud Oqtoshda ibtidoiy maktabni bitirgach, 1921-yili Boku dorilmualliminiga o`qishga kiradi. U yerda Abdulla Shoiq, Husayn Jovud kabi mashhur odamlarning ma`ruzalarini tinglaydi, ular ta`sirida adabiyotga mehri ortadi. 1925-yili dorilmualliminni bitirgach, Boku Oliy pedagogika institutida sirtdan o`qiydi. Endigina ish faoliyatini boshlaganda, otasi aksilsho`raviy unsur sifatida qamoqqa olinadi. 18 yoshga to`lib-to`lmagan Shayxzoda ta`qib ostiga olinadi. Bo`lajak shoir jon saqlash uchun ona-yurtidan chiqib ketishga majbur bo`ladi. Shu tarzda u 1928-yili Toshkentga keladi va umrining oxiriga qadar shu yerda yashab qoladi. Lekin Toshkentda ham Stalin zulmining iskanjasidan butunlay qutilib ketolmadi. 50-yillar boshida uni mutlaqo asossiz ravishda qamoqqa oladilar va 25 yilga surgun qiladilar. Shaxsga sig`inish fosh etilgandan keyingina u O`zbekistonga qaytadi. Muhimi shundaki, Shayxzoda hayotining o`nqir-cho`nqirlariga qaramay, umrining oxiriga qadar o`zbek xalqining sadoqatli farzandi sifatida faoliyat ko`rsatdi va O`zbekiston uning ikkinchi vatani bo`lib qoldi.


  Maqsud Shayxzodaning she`rlari 1929-yildayoq matbuotda ko`rindi. Ammo uning o`zi bu she`rlarni hali chinakam poeziya namunasi deb hisoblamas edi. Oradan ko`p o`tmay Shayxzodaning birinchi to`plami “O`n she`r” bosilib chiqadi. Keyin “Undoshlarim” (1933), “Uchinchi kitob” (1934), “Jumhuriyat” (1935) kabi to`plamlari nashr etiladi. Maqsud Shayxzoda fikricha va iqroricha hayotdagi buyuk ne`matlardan biri she`riyat, tengsiz go`zalliklardan biri she`rdir. Shuning uchun kerak, u she`riyatning deyarli barcha janrlarida samarali ijod qildi. Oybek o`zining “O`zbek poeziyasining tarixiy taraqqiyoti to`g`risida” nomli maqolasida shunday yozadi: “Shayxzoda she`rlarining fermasi rang-barangdir. U ruboiy, ballada, poema va lirik she`rlar formasidan foydalanadi”.


  Urush yillarida Shayxzodaning o`zbek tilida “Kurash nechun?”, “Jang va qo`shiq”, “Ko`ngil deydiki...”, rus tilida “Saaz”, “Grozoyu rojdennie”, “Serdtse govorit” kabi to`plamlari bosildi. Urush yillarida Shayxzoda ijodining yangi xususiyatlari nomoyon bo`ldi. Bu yillarda shoir she`riyatining xalq hayoti bilan aloqasi mustahkamlanganligini, odamlarning ichki dunyosini, ma`naviy fazilatlarini yanada chuqur ocha boshlaganini ko`rasiz. Ana shu yillarning mohiyatini ochuvchi “Kurash nechun?”, jang qahramonlarini ulug’lovchi “Kapitan Gostello”, mamlakat ichkarisidagi odamlarning fidokorona mehnatini tarannum etuvchi (“Bog’bon”, “Asalchi”, “Yigiraman, ip beraman”) she`rlar yozdi. Uning she`rlarida g’olibona marshlar sadosini ham, urush fojialarining olamli dardlarini ham, sog’ingan qalblarning hasratini ham, g’alaba deb tepgan yuraklarning zarbini ham eshitamiz.


  1956-1966-yillar mobaynida Shayxzoda “Chorak asr devoni” nomi bilan tanlangan asarlarini “Toshkentnoma” dostonini, “Yillar va yo`llar”, “Xiyobon” to`plamlarini e`lon qildi. Shoirning “Dunyo boqiy” turkumi adabiyotimizda katta voqea bo`ldi.


  Shayxzoda ko`pqirrali iste`dod sohibi edi. U she`rlar va dostonlar bilan birga, juda yuksak badiiy quvvatga ega bo`lgan dramalar ham yaratdi. Shayxzoda umrining so`ngida yozishga kirishgan, lekin tugatib ulgurmagan ulgurmagan “Beruniy” dramasini hisobga olmaganda ham uning “Jaloliddin Manguberdi” va “Mirzo Ulug’bek” dramalari allaqachon xalqimizning badiiy mulkiga aylanib qolgan.


  “Jaloliddin Manguberdi” dramasi 1944-yilda yozib tugatildi va 1945-yilda Hamza nomidagi Milliy akademik teatrda namoyish qilindi. O`sha davr tanqidchiligi asarga yuqori baho berdi.


  “Ko`pdan beri uzun umrim badiiy salmoqdor sahna, asarlarini orzu qilar edik. “Jaloliddin” bu orzumizga javob berishga qodir”, - deb yozilgan edi. Oybek bilan G`afur G`ulom.


  1946-yilgacha dramadan ayrim parchalar “Armug`on” to`plamiga bosilgan. Shundan keyin 43-yil davomida asar tilga olinadi. Faqat qayta qurish va oshkoralik chuqur tomir yoygan 1988-yildagina “Jaloliddin Manguberdi” birinchi marta o`zbek tilida “Boqiy dunyo” degan kitobida to`la bosilib chiqdi. Ammo Maqsud Shayxzoda asarning chop etilganligini ko`rmay olamdan ko`z yumdi.


  Jaloliddin Manguberdi-tarixiy shaxs (1196-1231). Xorazm shohi Muhammadning o`g`li. Jaloliddin mo`g`il qo`shinlariga qaqshatqich zarbalar bergan, Vatan ozodligi uchun kurashlar olib borgan, lekin kuchlar teng bo`lmagani bois chekingan. 1231-yilda qaroqchi kurdlar qo`lida halok bo`lgan. “Jaloliddin Manguberdi” dramasida Shayxzoda Vatan erki, mustaqilligi uchun fidoyilarcha kurash olib borgan mana shu jasur sarkarda qiyofasini badiiy gavdalantiradi. Drama badiiy jihatdan teranligi, monolog va dialoglarning pishiq ishlangani, har bir qahramon xarakterining ham til boyligini, ham ruhiy dunyosidai o`ziga xoslikni ifodalay oladigan yo`sinda ekani bilan ajralib turadi. Qahramonlararo konfliktda sun`iylik yo`q, ular voqealarning tabiiy oqimi va xarakterlar kurashidagi maqsadning hayotiyligi va haqqoniyligidan kelib chiqadi.


  Maqsud Shayxzodaning yana bir ulkan asari “Mirzo Ulug`bek” tragediyasidir. Tragediya 1964-yili yozildi, o`sha yili bu asar Hamza teatri sahnasida qo`yildi, keyinchalik uning asosida kinofil`m ham yaratildi. Shayxzoda bu muhim mavzuga adabiyotda mohiyat e`tibori bilan birinchi bo`lib murojaat etdi va o`zining tarixiy qahramoniga munosib baquvvat asar yarata oldi. Tragediyada Mirzo Ulug`bekning so`nggi ikki hayoti va faoliyati qalamga olinadi. “Mirzo Ulug`bek” bizni olis va notanish olamga- XV asr o`rtalaridagi Samarqand muhitiga olib kiradi. O`sha davr odamlarining hayoti, o`zaro munosabatlari, dardu olamlari, shodlik va quvonchlari ko`z o`ngimizda jonli manzaralarda qayta namoyon bo`ladi. Biz bu olag’ovur, serjanjal, sertashvish muhitda Abdullatif, Gavharshodbegim, Xo`ja Ahror, Said Obid, Abbos, Ali Qushchi, Sakkokiy, Shayxulislom Burhoniddin, Abdurazzoq Samarqandiy, Qozi Miskin kabi tarixiy shaxslarga ro`para kelamiz. Ular qatorida Feruza, Piri Zindoniy, Otamurod, Ko`r Qalandar kabi to`qima obrazlar ham borki, ular birlashib, asarga hayotiylik bag’ishlaydi, undagi tarixiy koloritni kuchaytiradi. Sayyoralar quyosh tevaragida aylanganidek, bu obrazlarning hammasi Ulug’bek atrofida aylanadi.


  Maqsud Shayxzoda adabiyotshunos olim sifatida o`zbek tili va san`atini, o`zbek adabiyotini astoydil muhabbat bilan o`rgandi. Buyuk Alisher Navoiyning lirikasi, oradan 500 yildan ko`proq vaqt o`tib, o`z bahosini Maqsud Shayxzoda talqinida ko`rdi.


  Shayxzoda faoliyatida tarjima alohida o`rin tutadi. U Nizomiydan, Shota Rustavelidan, Jomiydan, Pushkindan, Bayrondan, Lermontovdan, Nekrasovdan, Shevchenkodan, Jambuldan, M.F.Oxundovdan, Samad Vurg’undan, Ilya Chavchavadzedan, Avetik Isaakyandan, Sulaymon Stalskiydan, Rasul Rizodan, Usmon Sorivalidan, Lohutiydan, Maxtumqulidan, Tixonovdan, A.Surkovdan, Petrus Brovkadan adabiy tarjimalar qiladi.


  Maqsud Shayxzodaning o`zbek adabiyoti, madaniyati ravnaqiga qo`shgan hissasi mustaqil O`zbekiston va uning hukumati tomonidan munosib e`zozlanadi. Qator maktab va ko`chalar uning nomi bilan ataladi. U “Buyuk xizmatlari uchun” ko`krak nishoni bilan taqdirlandi.


  



  Savol va topshiriqlar:


  1. Maqsud Shayxzoda hayoti haqida nimalarni bilasiz?


  2. Shoir she`rlarining o`ziga xos xususiyatlari deganda nimalarni tushunasiz?


  3. Shayxzodaning dramaturgiya sohasidagi mahorati nimalardan iborat?


  4. Maqsud Shayxzodaning ilmiy va tanqidiy maqolalari bilan tanishing va konspektlashtiring.


  



  Mavzu: Uyg’un


  


  Reja:


  1. Uyg’un hayoti va ijodi.


  2. Uyg’un lirikasi mavzusi va g’oyasi.


  3. Urush va urushdan keyingi yillarda Uyg’un ijodi.


  4. Uyg’un-dramaturg.


  



  Matn adabiyotlar:


  1. Uyg’un. Asarlar (6 jildlik).-T.: “Adabiyot va san`at”, 3-4-5-jildlar, 1976-77-78.


  2. Uyg’un. Davrim tarovati. She`rlar va hikoyalar.-T.: 1980.


  3. Uyg’un. Asarlar (4 jildlik).-T.: “Adabiyot va san`at”, 1-jild, 1977.


  4. Abrorov A. Uyg’un. // O`zbek adabiyoti tarixi (3 jildlik).-T.: 2-jild, 1971.


  5. Ahmadjonova K. Uyg’un-lirik shoir.-T.: “Adabiyot va san`at”, 1979.


  6. Qorayev T. Uyg’un she`riyatida tabiat lirikasi.// T.Qorayev. Uyg’un mahorati. -T.: “Fan”, 1984.


  7. Uyg’un. Asarlar (6 tomlik).-T.: “Adabiyot va san`at”, 3-4-5-jildlar, 1976-78.


  8. Azizova R. Uyg’un dramaturgiyasining ba`zi xususiyatlari // “Sharq yulduzi”, 1971, 5-son.


  9. Azizova R. Uygun i teatr.-T.: izdatelstvo literatura i iskusstvo imeni G.Gulyama, 1975.


  10. Sultonova Ch. Uyg’unning dramatik mahorati.-T.: “Fan”,1984


  11. Qorayev T. Uyg’un mahorati.-T.: “Fan”, 1984.


  



  XX asr o`zbek adabiyoti taraqqiyotida Uyg’unning o`ziga xos o`rni bor. U adabiyotga 20-yillarning o`rtalarida kirib keldi. Bu davr ijodkorlari asosiy maqsad, g’oya, obrazlar tizimi badiiy tasvir vositalarini, asosan erk va istiqlolni kuylashga bo`ysundirganlar. Lekin Uyg’un ijodida yangi tuzum g’oyalari ustunlik qildi. “Nazir otaning g’azabi”, “Brigadir Karim” singari she`rlari, 1931-yilda yozilgan “Jontemir” dostoni ana shu ruhdagi asarlar sirasiga kiradi.


  Uyg’un lirikasidagi peyzaj tasviri misolida o`zining tarixiy yo`lidagi nafisliklarini namoyish qiladi. Bu nafosatda o`lka va tabiat go`zalligi bilan birga ularga hamohang va hamroz inson qalbi tamannolari ham aks etadi. Bu fazilat shoirning 20-yillardagi dastlabki she`rlaridayoq ko`rinib, 80-yillarda bitilgan she`rlariga ham xos bo`ldi.


  Uyg’unning ijodida kuz haqida bitilgan bir-biridan dilbar misralar ko`p. Ularni o`qib, xuddi tabiat og’ushida turgandek bo`lamiz:


  Oltin kuz suvlari shu qadar tiniq,


  Oyna bo`la olur qizlar qarasa.


  Olamni ko`mgudek gullarning isi,


  Chaman kokolini shamol tarasa.


   (“Oltin kuz”)


  Bahor haqidagi she`rlar Uyg’un ijodiyotida sanoq, salmoq va mohiyati jihatidan alohida o`rin tutadi. Olti jildlik “Asarlar” ning she`rlaridan tashkil topgan ikki jildli mundarijasida sarlavhasiga “bahor” so`zi olib chiqilgan she`rlarning o`ziyoq salkam o`ttizta. Bahor, gul, binafsha, moy chechaklari madh etilgan she`rlarning umumiy soni bundan uch hissa ko`proq. Takror va qaytariqlari mo`l bu yo`nalishdagi asarlar ichida tabiatning go`zal va betakror qiyofasi tasvirlangan, tabiat timsolida teran falsafiy mushohadalar ifodasini topgan asarlar ham oz emas.


  Uyg’un nechog’li tabiat kuychisi bo`lmasin, uning go`zalligidan nechog’li yonib-kuyib falsafiy ma`nolar o`qimasin, she`riyati asosini inson, inson umrining ma`nosi va shu ma`no olamidagi hali anglab yetilmagan ma`nilarni izlash tashkil etadi. Shu jihatdan uning “nima ish qilgansan?” she`ri muhim:


  Oltmishga kirganda olti paqirlik


  Ish qilmasdan o`tgan shovvozlar ham bor.


  Kimga kerak bunday besamar umr?


  Undan afzal ming bor yerga yoqqan qor.


  



  Umri o`tganlar bor qisir bulutday,


  Yerga tashlamagan bir tomchi ham nam.


  Agar inson bo`lsang naf yetkaz xalqqa,


  Faqat yashashgina inson uchun kam.


  



  Xuddi mana shu-xalqqa naf yetkazish g’oyasi Uyg’un ijodining asosini tashkil etadi. Shakldagi xalqchil ruh, mazmun ifodasidagi soddalik, bayoniy uslub, qofiyalardagi oddiylik-barchasi ana shu bosh maqsadga bo`ysundiriladi.


  Ikkinchi jahon urushi yillarida Uyg’un lirikasi yangi xususiyatlar bilan boyidi. Uning “Jangchi do`stimga”, “Vatan haqida qo`shiq”, “Surat”, “Uchrashuv”, “Keladi”, “Sog’inib”, “Ulug’ ayyom yaqin” singari she`rlarida xalqchil ruh yanada kuchaydi.


  Muhabbat lirikasi ham bu davrga kelib o`zining bir qancha yangi xislatlarini namoyon etdi. Muhabbatga sadoqat g’oyalari vatanparvarlik, qahramonlik, g’alaba g’oyalari bilan chirmashib ketadi.


  Uyg’un o`zbek dramaturgiyasini ko`pgina asarlar bilan boyitdi. U o`zbek adabiyotidagi eng sermahsul dramaturglardandir. U dramaturgiyaning deyarli barcha turlari, janrlari, shakllarida qalamini sinab ko`rdi va salkam yigirma beshga yaqin dramatik asar yozdi. “Navbahor” (1949), “Hurriyat” (1959), “Parvoz” (1963), “Qotil” (1962), “Parvona” (1966) kabi zamonaviy mavzudagi dramalari qatorida tarixiy mavzudagi “Abu Rayhon Beruniy”, “Abu Ali ibn Sino”, “Zebunniso”, Izzat Sulton bilan hamkorlikda yaratgan “Alisher Navoiy” dramalari ham ijodkorga katta muvaffaqiyat olib keldi.


  Uyg’un uzoq umr ko`rdi va sermahsul ijodkor sifatida tanildi. “O`zbekiston xalq shoiri” faxriy unvoniga musharraf bo`ldi. Jumhuriyat yozuvchilar uyushmasini boshqardi. O`zbekiston Fanlar akademiyasining muxbir a`zoligiga saylandi.


  Shoir o`zbek adabiyotini ko`pgina tarjima asarlar bilan ham boyitdi. U.V.Shekspirning “Yuliy Sezar” tragediyasini, “Veronikalik ikki yigit” komediyasini, A.P.Chexovning “Chayka” dramasini o`zbek tiliga tarjima qildi.


  XX asr o`zbek adabiyoti tarixini o`rganuvchilar uning vakillaridan biri sifatida lirik shoir va dramaturg Uyg’un ijodini ham unutmaydilar.


  



  Savol va topshiriqlar:


  1. Uyg’un ijodida davr muammosi deganda nimani tushunasiz?


  2. “Uyg’un – tabiat kuychisi” mavzusida badiiy matn tayyorlang.


  3. Uyg’un va Izzat Sulton hamkorligida “Alisher Navoiy” dramasining Oybekning “Navoiy” dramasi bilan qanday o`xshashlik va farqli tamonlari bor?


  4. Uyg’un tarjimasida asarlarni toping va o`qing.


  



  Mavzu: Mirtemir


  



  Reja:


  1. Shoirning hayot va ijod yo`li.


  2. Mirtemirning she`riy asarlarida xalqona ohanglar jozibasi.


  3. “Qoraqalpoq daftari” o`zbek she`riyatining yangilanish darakchisi.


  4. “Surat” lirik qissasi XX asr o`zbek dostonchiligining noyob namunasi sifatida.


  



  Matn adabiyotlar:


  1. Mirtemir. Asarlar (4 tomlik).-T.: “Adabiyot va san`at”, 1980-83.


  2. Mirtemir. “Qoraqalpoq daftari”, “Surat”. // Mirtemir. She`rlari.-T.: O`zadabiynashr, 1961.


  3. Azizov Q. Mirtemir. Adabiy portret.-T.: 1969.


  4. Jalilov T. Mirtemir mahorati.-T.: 1980.


  5. Xalilov T. Mirtemir mahorati.-T.: “Adabiyot va san`at”, 1980.


  6. Xudoyberganov N. Mirtemir ijodiga oid qaydlar. // Adabiyotimizning yarim asri.-T.: “Adabiyot va san`at”, 1975.


  7. Qurbonov V. Mirtemir-do`stlik va qardoshlik kuychisi.-T.: “Fan”, 1981.


  8. G’afurov I. Ona yurt kuychisi. (Mirtemirning hayoti va ijodiy yo`li).-T.: 1970.


  9. G’afurov I. Mirtemir.// O`zbek adabiyoti tarixi (3 tomlik).-T.: “Fan”, 3-tom, 1-kitob, 1972.


  



  Mirtemir o`z ijodi bilan o`zbek she`riyatidagi realistik yo`nalishni yangi taraqqiyot bosqichiga olib chiqqan, hozirgi zamon o`zbek adabiyoti tarixidan milliy shoir sifatida mustahkam o`rin egallagan ijodkor. U 1910-yili, bug’doy o`rog’ida, Turkiston shahriga qarashli Iqon qishlog’ida dunyoga keldi. O`z qishlog’ida xat-savodini chiqargach, o`n bir yoshida Toshkentga keladi. Almoiy nomidagi ish maktabiga joylashadi. Oradan ikki yil o`tgach, yangi shahardagi O`lka o`zbek bilim yurtiga o`qishga kirdi. Mirtemir bilim yurtida o`qib yurgan kezlarida she`riyatga qiziqib, 1926-yilda yoshlar gazetasida “Tanburim tovushi” degan dastlabki she`rini e`lon qildi. 1928-yili esa uning nomini yoshlar orasida mashhur qilgan. “Shu`lalar qo`ynida” degan ilk she`rlar to`plami nashr etildi. 1929-yili Samarqanddagi Pedagogika akademiyasiga o`qishga kiradi. Bu yillarda uning “Zafar” (1929), “Qaynashlar”, “Kammuna”, “Bong” (1932) singari to`plamlari ketma-ket nashr etilgan, she`riyat muxlislari o`rtasidagi shuhrati tobora ortib borayotgan Mirtemirni ko`ra olmagan ayrim shoir va tanqidchilar uning “feodal oila”da tug’ilgani, ocherklarida Cho`lpondan ko`chirmalar keltirgani va boshqalar haqida matbuotda “childirma chaladilar”. Xasadchilarning yosh shoirga qarshi boshlagan xurujlari natijasiz qolmaydi. NKVD xodimlari 1932-yil 7-avgust kuni 22 yashar Mirtemirni Samarqandda qamoqqa oladilar. U Quyliqdagi mehnat-tuzatish lagerida ekanligida jajji qizi ham onasi ham vafot etadi. 1934-yilning o`rtalarida Moskvadagi Dmitrov lageriga etap bilan yuboriladi va Moskva-Volga kanali qurilishida ishlaydi. (Uning qurilish hayotidan olingan “Nomus” dostoni shu yerda yozilgan). Yosh shoir 1935-yilning boshlarida afv etilib, ona yurtiga qaytadi. Ikkinchi jahon urushi yillarida Mirtemir O`zbekiston radio qo`mitasi (1941) va O`zbekiston Davlat nashriyotida (1942) Muharrir, Opera va balet teatrida adabiy emakdosh (1943-44), uyushmasida adabiy maslahatchi, Badiiy adabiyot nashriyotida muharrir vazifalarida xizmat qiladi.


  Mirtemirning adabiy merosi she`riyat, dramaturgiya (“Birinchi prezident” pyesasi), publisistik va adabiy-tanqidiy maqolalar hamda tarjima asarlarini o`z ichiga oladi.


  Lirik she`riyat shoir qalbining kundaligidir. 30-yillarning ikkinchi yarmida shoir qalami she`rdan she`rga charxlanib boradi. Mirtemir shu yillari she`riyatni oziqlantiradigan qudratli manbalardan biri xalq ijodiyoti ekanini o`qib oladi va xalq poeziyasini chuqur o`rganishga kirishadi. Bu esa, uning she`rlariga yangicha ruh, yangicha rang bag’ishlaydi. U ko`pgina she`rlarida xalq qo`shiqlarining shaklini, qofiyalar va radiflar tartibini, ichki kompozitsion qurilishini, ritmikasini o`zlashtirib, ularni deyarli o`zgartirmagan holda yangicha mazmunni ifodalaydi. “Qo`shiqlar”, “Ko`zlarim yo`lingda”, “Bo`sasi qand” kabi she`rlar shular jumlasidandir.


  Shoirning harbiy lirikasida dastavval ko`zga tashlanadigan xususiyat yovuz dushmanga nafrat va muqaddas vatanga muhabbat tuyg’ularini bor ovoz bilan hayqirib aytishdir. Urushning ilk kunlaridanoq foshizmning mohiyatini fosh qiluvchi “Vabo” she`rini yozadi. Shoir tinch hayot sukunatini buzgan yovni “vabo” deb aytadi, uning vahshiy qiyofasini ochadi. Mirtemirning urush davri ijodida Vatan obrazi alohida o`rin tutadi. “Sevgi”, “Bu mening Vatanim”, “Soy”, “Ona shahar”, “Qirg’oq”, “Yodgor”, “Dengiz bo`yida” she`rlari harbiy libos yopingan, qahri qattiq, irodasi zo`r, mehri oftob Vatan haqidagi eng yaxshi she`rlardandir.


  Urushdan keyingi yillarda qardosh xalqlar hayotidan asarlar yozish poeziyaning eng yaxshi an`analaridan edi. Bu mavzu Mirtemirni ham anchadan buyon qiziqtirib kelar edi. U 30-yillardayoq Qoraqalpoq hayotini aks ettiruvchi “Amuqirg’oqlari”, “Oysanamning to`yida”. Shundan keyin shoir ko`p yillar mobaynida bo`lajak turkum uchun materiallar yig’adi, bir necha marta Qoraqalpog’istonga boradi, qardosh xalqning hayotini, madaniyatini, adabiyotini o`rganadi. Shu maqsadda 1957-yili “Qoraqalpoq daftari” maydonga keladi. 20 she`rdan iborat bo`lgan bu turkum qardosh xalqning bugungi hayoti va odamlari haqidagi yaxlit poetik qissadir. “Qoraqalpoq daftari” haqiqiy poeziyaning ashaddiy dushmani bo`lgan ritorikadan, quruq suxandonlikdan sun`iy yaltiroqlikdan, bachkana balandparvozlikdan xoli. Shoir har bir she`rida shunday poetik obrazlar, shunday detallar ishlatadiki, ular tufayli biz hayotning ulug’ haqiqatlarini chuqurroq bilib olamiz, hayotning shu pay tgacha bizga ko`rinmagan tomonlarini ko`rib, uning go`zalligini, nafosatini his etamiz. Shu ma`noda “Qoraqalpoq daftari” ga kirgan qariyb har bir she`rni poetik kashfiyot deb atash mumkin.


  “Qoraqalpoq daftari” turkumiga Mirtemirning “Surat” degan ixcham lirik qissasi ham kiradi. Shoir poemalari ichida ana shu asar alohida ajralib turadi. Bu lirik qissa Mirtemirning inson ruhini butun murakkabligi bilan tasvirlay olishidan, “qalb dialektikasi” ga chuqur kira olganidan dalolat beradi. Poema yaxlit syujet chizig’iga ega emas, balki qahramon kechinmalarini ifodalaydigan ayrim-ayrim lirik lavhalardan tashkil topgan. Ammo bu lavhalardagi hislar, tuyg’ular shu qadar tiniq, shu qadar aniq va tabiiyki, ular birgalikda qahramonning hayot yo`lini ham, boshiga tushgan og’ir sinovlarni ham, uning ma`naviy go`zalligini ham yoritib beradi.


  Mirtemir o`zbek tarjima maktabiga ham o`zining beqiyos hissasini qo`shgan. A.S.Pushkinning she`rlari va “Ruslan va Lyudmila” ertagini, M.V.Lermontovning “Ismoilbek”, “Savdogar Kalashnikov haqida qissa”, N.A.Nekrasovning “Rusiyada kim yaxshi yashaydi?” dostonlari Sh.Rustavilining “Yo`lbars terisini yopingan pahlavon” dostonini, (A.Umariy bilan hamkorlikda) Genrix Geyne, M.Gorkiy, Pablo Neruda, Nozim Hikmat, Abay Mahtumquli, Berdaq, Samad Vurg’un asarlari va “Manas” qirg’iz eposining 1-kitobini o`zbek tiliga mahorat bilan o`girib, adabiyotimiz xazinasini tarjima asarlari bilan boyitgan. Mirtemir 2002-yilda “Buyuk xizmatlari uchun” ordeni bilan taqdirlangan.


  



  Savol va topshiriqlar:


  1. Mirtemirning hayot yo`li haqida so`zlab bering.


  2. Mirtemirning qanday asarlarini bilasiz?


  3. Mirtemir she`rlarining milliyligi to`g’risida nima deya olasiz?


  4. “Surat” lirik qissasi qachon yaratilgan? Uning ijodiy tarixi qanday?


  5. “Mirtemir-lirik she`r ustasi” mavzusida badiiy matn tayyorlang.


  



  Mavzu: Komil Yashin


  



  Reja:


  1. Komil Yashinning hayot yo`li va ijodiy faoliyati.


  2. Komil Yashin dramalari.


  3. Tarixiy haqiqat va badiiy to`qima.


  



  Matn adabiyotlar:


  1. Yashin K. Tanlangan asarlar (2 tomlik).-T.: “Badiiy adabiyot”, 2-tom, 1958.


  2. Yashin K. Tanlangan asarlar (3 tomlik).-T.: “Badiiy adabiyot”, 3-tom, 1962.


  3. Yashin K. Tanlangan asarlar (4 tomlik).-T.: “Badiiy adabiyot”, 1-2-tomlar, 1970-71.


  4. Yashin K. Asarlar (6 jildlik).-T.: 1-2-jildlar, 1976-1979.


  5. Abdusamatov H. Tradisiya va novartorlik problemasi (Hamza va Yashin ijodi asosida).-T.: “Fan”, 1974.


  6. Abdusamatov H., Samadov M. Yashin (hayoti va ijodi).-T.: “Adabiyot va san`at”, 1979.


  7. Azimova M., Soliyev A. Ijod saboqlari (Komil Yashin mahorati).-T.: 1979.


  8. Pushkarskaya N., Xodjayev A. Obraz jenshin v dramaturgii Yashina. «Zvezda Vostoka», 1952, №3.


  9. Ustaboyev H. Dramaturg Komil Yashin.// «O`zbek tili va adabiyoti masalalari», 1969, 4-son.


  10. K.Yashin ijodiy yo`li. (Maqolalar to`plami).-T.: «Fan», 1963.


  11. Qurbonov N., Mahkamov V. Yashin ijodida Xotin-qizlar ozodligi temasi. // «Qizil O`zbekiston», 1953, 19 iyun.


  12. G`ulomov B. Komil Yashin. // O`zbek adabiyoti tarixi (3 jildli).- T.: «Fan», 2-jild, 1971.


  



  Yashin-hozirgi zamon o`zbek dramaturgiyasining yirik va keksa vakili edi. U jamoat arbobi sifatida o`zbek teatr san`ati taraqqiyotiga salmoqli ulush qo`shgan ijodkor edi.


  Komil No``mon o`g’li 1909-yil 25 dekabrda Andijon shahrida tug’ildi. “Yashin” uning adabiy taxallusidir. Otasi No``mon Jumaboy o`g’li savdo-sotiq bilan shug’ullangan. U savdoda singach, o`g’illari Mo`minjon, Hakimjonlar qaramog’ida yashaydi. Ma`rifatli odam bo`lgani uchun farzandlarini fan-ma`rifatni egallashga yo`llaydi. Komiljonni olti yoshidanoq eski maktabga beradi, o`n bir yoshga yetganda rus maktabida o`qita boshlaydi. Komiljon yettinchi sinfni “a`lo” baholar bilan tugatganini va o`tkir zehni, fikrlashidagi jur`atini sezishib, uni Leningraddagi O`rmonchilik instituti qoshidagi tayyorlov kursiga o`qishga yuboradilar. Komiljon kursni tugatib institutga kiradi va ikki yil o`qiydi. Ammo shaharning rutubatli havosi unga yoqmaydi, tez-tez kasal bo`ladi, shu tufayli Andijonga qaytib kelib, maktabda til va adabiyot, fizikadan dars beradi. Leningraddek katta madaniy shahar uning ilmiy va ma`rifiy, adabiy dunyosining boyishiga katta yordam bergan edi. Chunki u hali maktabda o`qib yurgan chog’laridayoq she`r yozishga urinar va Leningradga bormasdan avval, ya`ni 1925-yildan matbuotda o`z she`rlari bilan ko`rina boshlagan edi. 1926-yildan esa pesalar yozishni mashq qilishga kirishadi. 1929-yildan Andijon viloyat teatrida adabiy emakdosh bo`lib ishlaydi. Undan keyingi hayoti ham sevgan san`ati-teatr bilan jips bog’lanadi.


  Yashin uzoq yillar mobaynida san`at ishlari boshqarmasiga rahbarlik qiladi, 1958-1980-yillarda esa O`zbekiston Yozuvchilar uyushmasining birinchi kotibi sifatida adabiy jarayonni boshqaradi.


  Uning ijtimoiy faoliyat doirasi ham g’oyat keng edi.


  Yashin uzoq vaqt davomida Hamza nomidagi respublika Davlat mukofoti qo`mitasiga rais, turli xalqaro anjumanlarning tashabbuskori bo`ldi. U 1960-yili O`zbekiston Fanlar akademiyasiga muxbir a`zo, 1969-yilda esa haqiqiy a`zo etib saylandi.


  Ko`rinadiki, Yashin uzoq yillar davomida adabiyot va san`at daryosining boshida turdi, bu daryoning yo`nalishi, oqishi va mavjiga o`zining sezilarli ta`sirini o`tkazadi.


  Yashin dramaturgiya sohasidagi ijodini drama qanday bo`lishi kerak, degan savolga javob qidirishdan boshladi. U agar 16 yoshidayoq matbuotda o`z she`rlarini e`lon qila boshlagan bo`lsa, 17 yoshida bir pardali pesalar yozdi (“Karquloq”, 1926; “Teng-tengi bilan”, “Lolaxon”, “Quyosh”, 1927). 18 yoshidan esa aktyor, teatr va drama janri to`g’risida o`zining qarashlarini bildirishga o`tdi. “Oltin kamar” (1928) maqolasida “sahnamiz-chinakam oynak”, aktyorlar esa “xalqimizning orzu-armonlarini, millionlarning his-tuyg’u va hayajonlarini, madaniyat sohasidagi muvaffaqiyatlarimizni, yangi tuzumimizni, ideallarimizni sahna chamanida tarannum etuvchi bulbullardir. Bularning har biri qalbimizni kashf etuvchi shoir, rassom”, deb ta`kidladi. Yashin biroz keyinroq “Dramaturgiyaga shuning uchun zo`r e`tibor berish kerakki, adabiyotning hech bir turi ommaboplikda, ta`sir qilishda pesa bilan tenglasha olmaydi”, deb yozadi. Bular Yashinning dramaturgiya va teatr san`atiga bo`lgan muhabbatining bosh sababidir. Yashin “Meyerxold va uning nazariyalari” (1930) maqolasida uning ijodiy prinsiplarini ko`rsatib, o`zbek teatri vakillarini undan o`rganishga chaqiradi.


  Yashin o`zbek dramaturgiyasida Hamza an`analarini sadoqat bilan rivojlantirdi. U ayni chog’da o`zbek musiqali drama janri rivojiga ham munosib hissasini qo`shdi. O`zbekistonda opera janrining qaror topishi Yashinning “Bo`ron” asari bilan bog’liq.


  Yashin timsolida o`z ustoziga sadoqatning yorqin namunasini ko`ramiz: u Hamzaning adabiy merosini to`plash va xalqqa yetkazishda katta xizmat qildi; “Boy ila xizmatchi”, “Paranji sirlaridan bir lavha” (“Xolisxon”) ning sahna variantlarini tikladi. Yashin 1939-yili “Boy ila xizmatchi” asarini qayta ishlab yangi, sahna variantini tayyorladi va o`sha vaqtdan to 90-yillargacha u sahnadan tushmadi.


  Yashin Hamza ijodi haqida ko`pgina ilmiy maqolalar ham yozdi. Amin Umariy bilan hamkorlikda “Hamza” pesasini yaratdi. Ayni chog’da “Hamza” filmi ssenariysini yozdi, “Hamza” operasi (S.Boboyev bilan hamkorlikda), “Olovli yo`llar” nomli 17 seriyali telefilm (Boris Privalov, Shuhrat Abbosov bilan birga) yuzaga kelishiga o`z hissasini qo`shdi. “Hamza” romani esa, shoirning murakkab hayot yo`li, kurashi va shaxs sifatida jasorati, ijodkorlik qiyofasini aks ettirishga bag’ishlangan.


  Shuni alohida ta`kidlash kerakki, Yashin asarlarining realistik kuchi, haqqoniyligi va jozibadorligini ta`minlaydigan bir jihat bor. Bu-dramaturgning o`z asarlari uchun mavzu, material va qahramonlarni, fikr-g’oyalarni hayotning o`zidan olishidir, ya`ni muhim tarixiy voqealar va hayotning o`zi yaratib bergan tayyor qahramonlar-tarixiy shaxslarga suyanishidir. “Bo`ron” qahramonlari badiiy to`qima mevasi bo`sa-da, uning syujeti asosini tarixiy 1916-yildagi xalq qo`zg’oloni voqealari tashkil etadi. “Nurxon” da esa aktrisa Nurxon Yo`ldoshevaning hayoti va fojiali taqdiri turadi.


  “General Rahimov” dramasida ham tarixiy shaxs hayoti va qahramonligi yoritiladi.


  Yashinning “Inqilob tongi” pesasida ham atoqli davlat arbobi Fayzulla Xo`jayevning kurash yo`li va Buxorodagi inqilob voqeasi asos qilib olingan.


  Yashin dramalarida ko`plab personajlar ishtirok etsa-da (katta tarixiy voqea tasvirlanadi, voqea turli joylarda yuz beradi, vaqt chegarasi ham keng bo`ladi, turli taqdirli ko`p odamlar qatnashadi), bir yoki ikki qahramonni asarni ko`tarib turuvchi ustunga aylantiradi. “Inqilob tongi” da ham shunday. Ko`p asarlarida sarlavhaning o`zidayoq bu holni ta`kidlab o`tadi: “Lolaxon”, “Nurxon”, “Asal”, “Bo`ron”, “Hamza”, “Dilorom”, “Oftobxon”, “General Rahimov” yoki “Farhod va Shirin”, “Ravshan va Zulxumor”... Dramaturg asarning bosh g’oyasini shu bosh qahramon taqdiri, hayot va kurash yo`li bilan bog’lasa-da, boshqa personajlarning ham asardagi ishtiroki va tutgan o`rnini mantiqan asoslaydi, ular zimmasiga muhim g’oyaviy yuk yuklaydi.


  Yashin o`zbek dramaturgiyasida tarixiy voqealar, tarixiy shaxslar hayoti va kurashi misolida xalqning taqdirini, o`sha tarixiy davr ruhini to`g’ri ifodalash bobida, tarixiy shaxs, tarixiy hujjat bilan badiiy to`qimani bir-biriga uzviy bog’lash va badiiy haqiqatni ifodalashga xizmat ettirish sohasida, operani milliy zaminga qurishda, qahramonona ruhdagi ayollar obrazini yaratishda, xalq ijodiga suyanib turib, musiqali dramalar ijod etish va “Gulsara”, “Nurxon” musiqali dramalari timsolida zamonaviy materialda tomoshabop dramalar yozishda katta tajribalar to`pladi, an`analar yaratdi. U epik dramaturgiyani yangi bosqichga olib chiqdi. Hamza obrazini dramada, kinoda, ko`p seriyali telefilmda hamda roman janrida keng manzarali lavhalarda gavdalantirishda tajribalar o`tkazdi. Yashin mohir rahbar, adabiyot va san`atning jonkuyari sifatida madaniyatimiz kamolotida qo`lidan kelgan mehnatini ayamadi va o`zining salmoqli ulushini qo`shdi. U 1997-yili vafot etdi.


  



  Savol va topshiriqlar:


  1. Komil Yashin hayoti va ijodi haqida gapirib bering.


  2. Komil Yashin dramalarining o`zbek dramaturgiyasidagi o`rni qanday?


  3. Komil Yashin dramalarida tarixiy qahramonlar timsoli.


  4. Komil Yashin ijodida davrning o`ziga xos aksi haqida og’zaki gapirib berishga tayyorlang.


  



  Mavzu: Zulfiya


  



  Reja:


  1. Hayoti va ijodi. Shoiraning estetik qarashlari. Shoira


  she`rlari nega murakkab? She`r va siyosat.


  2. Shoira she`rlarida avtobiografizm.


  3. Urush va hijron, fojiaviylik.


  4. Ayollar olamidan olingan obrazlar.

  Zulfiya XX asr o`zbek she`riyatining yirik vakillaridan biridir. U o`zining teran falsafiy, hasos, fojiaviy va hayotbaxsh realistik ijodi bilan hozirgi zamon o`zbek she`riyatida yangi sahifa ochdi.


  Isroil Muslimov qizi Zulfiya 1915-yil 1-martda Toshkentning O`qchi mahallasida tug’ildi. Hovli mo``jazgina bo`lsa-da, unda bir-biridan chiroyli, muattar gullar o`stiriladi. Oila a`zolari she`rxonlikni, musiqani qattiq sevardi. Zulfiya oilaning kenjasi edi. Uning bir-biridan ko`rkam, bir-biridan aqlli to`rt akasi bor edi. Ularning bari keyinchalik mas`ul lovzimlarda ishladilar, qatag’on-qirg’in yillarining achchiq zahri va shafqatsiz qahriga duchor bo`ldilar...


  Oiladagi tinch, fayzli, shirin hayotni vujudga keltirishda onaning xizmati beqiyos edi. Ona shoirtabiat, ko`p narsani biluvchi farzandlarini katta dunyo sari dadil yetaklagan zehnli ayol edi. “Agar iste`dodim bor bo`lgan bo`lsa, uning chashmasi-onam. Agar adabiyot ahliga bir kaft don yanglig’ she`riy hosil tutgan bo`lsam, uning urug’ini qalbimga avval onam sochganlar”, -degan edi Zulfiya. Shoiraning butun ijodi davomida onani, ayolni ulug’lovchi otashin she`rlar yozishi bejiz emasdi.


  Zulfiya boshlang’ich maktabni bitirgach, xotin-qizlar pedagogika bilim yurtida tahsil oldi (1931-1934). Shu yerda she`r mashq qila boshlaydi. Bilim yurti qoshida adabiy to`garak tashkil etilgan edi. Unga shoir Shukur Sa`dulla rahbar edi. To`garakda G’afur G’ulom, Uyg’un kabi ko`zga ko`ringan shoirlar bilan uchrashuvlar uyushtirilardi. Shoira o`z ustozini avvalo “davrning, hayotning o`zi”, deb hisoblaydi. O`sha davrning shuhratli shoirlari, turli-tuman kitoblar shoiraga ijod sirlarini anglashda ko`mak berganiga shak-shubha yo`q, albatta. Ilk she`ri bo`lmish “Qizil durra”- ning dunyoga kelishiga paranjini tashlab zavod-fabrikalarda boshlariga qizil durra o`rab ishlay boshlagan ayollar hayoti turtki bergani ham bejiz emas. Shoira hayot, turmush saboqlaridan ilhom oldi va 17 yoshidayoq “Hayot varaqlari” (1932) degan ilk to`plamni chiqardi. Ammo u bunda dunyoga, voqealikka, insonga o`z nuqtai nazaridan qarash darajasiga ko`tarilmagandi. Hamid Olimjon bilan taqdirining bog’lanishi (1935) shoira hayoti va ijodida ulkan burilish bo`ldi.


  Shoira ilmini oshirishga astoydil intildi, aspiranturada o`qidi, bolalar nashriyotida muharrirlik qila boshladi. Ikkinchi jahon urushi ko`pchilikni birdan ruhiy jihatdan tetiklashtirib qo`ydi, kattayu-kichikning e`tibori vatan himoyasiga qaratildi. Urush Zulfiya uchun ham katta sinov davri bo`ldi. U ulkan yo`qotishdan- Hamid Olimjonning bevaqt halok bo`lishidan (1944) dovdirab qolmadi, endi ikki sozni –o`zi va Hamid Olimjon sozini chalishni bo`yniga oldi. Bu shoira she`riyati mazmuni, yo`nalishi, ruhidagina emas, ayni chog’da ijtimoiy faoliyatida ham yaqqol ko`rindi. “Saodat” jurnalida (avval “O`zbekiston xotin-qizlari” deyilardi) bosh muharrir bo`ldi (1953-1980), Osiyo va Afrika yozuvchilari harakatida faol qatnashdi, mamlakatimiz vakili sifatida Hindiston, Yugoslaviya, Shri Lanka, Misr, Birma, Avstraliya kabi mamlakatlarda bo`ldi. Zulfiyaga berilgan qo`sha-qo`sha mukofotlar uning el-yurt oldidagi katta xizmatlaridan dalolat beradi. U respublika davlat mukofoti laureati (“O`ylar”, “Shalola” to`plamlari uchun), sobiq SSSR davlat mukofoti laureati (“Saylanma”si uchun) O`zbekiston xalq shoirasi, xalqaro “Nilufar” mukofoti, Bulg’oriyaning “Krill va Mefodiy” ordeni sohibasi edi. Unga Mehnat Qahramoni unvoni va ko`plab orden, medallar berilgan edi.


  Zulfiya she`riyati teran fikr bilan jo`shqin hissiyot uyg’unligidan hosil bo`lgan, demak, intellektual va psixologik she`riyat. Unda vaqt va makon qamrovi keng, yaxlit. Ijodida xotira, taqdirdosh, yuragiga yaqin kishilar, kelajak ohanglarining barqarorligi shundan.


  “Men she`rlarimizning bir mavzu atrofida cheklanib qolishini istamayman”, degandi Zulfiya. Uning lirikasi chindan ham ko`povozli. Bu ohanglarning eng muhimi va jarangdorini baxtiyorlik va hijron, g’am-fojeiylik tashkil etadi:


  Ma`yusi ham, yorqini ham bor.


  Tuproq, hayot, yurak bu axir,-


  deydi u.


  Zulfiya she`riyatidagi fojiaviylikni keltirib chiqargan chiqargan va chuqurlashtirgan asos esa, uning tarjimai holiga bog’liq va fojeiy ohangni ustunligi shoira she`rlarida yana bir o`ziga xoslikni-voqeaviylikni, ixcham syujetlilikni keltirib chiqargan.


  Zulfiya: “Nazarimda, shoirlar o`z tarjimai hollarini yozmasliklari joiz. Negaki, shoirlar haqida she`rlari tavsif beradi, ular haqida hamma narsani aytib bermasa ham ijodlarida hayotlarining ko`pchilik tomonlarini sharh etib berishga qodir she`rlari bo`ladi”,- deb yozgan edi.


  H.Olimjon hayoti vaqtidayoq shoira ijodiga hijron ohangi kirib keldi. Bu ohang “Hijron” she`rida, “Uni Farhod der edilar” dostonida, H.Olimjon tomonidan tahlil qilinib bosmaga tushirilgan “Hijron kunlarida” she`riy to`plamida muhim o`rin tutdi.


  Zulfiya urush boshlanishi bilan “Dushman ajal tortib keldi Vatanga, bizning sevgimizga tashladi hijron”, deb xalq boshiga tushgan kulfatni tahlil etishga kirishdi, hijron ohangi orqali xalq irodasi, jasorati va g’alabaga bo`lgan qattiq ishonch tuyg’usini ifodaladi.


  “Uni Farhod der edilar” poemasida ham ayol qalbining sezgir beorom tabiatini ko`ramiz. Doston, bizningcha, hozirgacha o`z fayzini saqlab qolgan asarlardan. Doston markazida qahramonning vatanparvarlik, mardlik bilan tula ma`naviy dunyosi tahlil etiladi. Asarning zamirida san`atkorning so`zi bilan ish bir bo`lishi kerak, degan fikr mavjud. Qobilqori o`zbek sahnasida juda ko`p rollarni ijro etib, qahramonlik, insonparvarlik, vatanga jon fidolik kabi tuyg’ularni targ’ib qilgan edi. Uning iste`dodiga qoyil qolgan tomoshabinlar Farhod rolini mahorat bilan Qobilqorini Farhodning o`zi-ya, derdilar. Shoira xalqning mehridan kelib chiqib, dostonni “Uni Farhod der edilar” deb nomlaydi.


  Respublikamizning milliy mustaqillikka erishishi Zulfiya ilhom bo`log’ining ko`zini ochib yubordi. Yillar davomida qimtinib, haqiqatni bor bo`yicha ayta olmay, yuragi o`rtanib yurgan shoira yangi davr kelganini teran his etdi. Bosib o`tilgan yo`lga yangi nazar-adolat ko`zi bilan boqib, ularni o`z nomi bilan atab, haqqoniy realistik she`rlar yaratdi. 1995-yil boshlarida yozgan “Sharqning o`zi ona bo`lgan hamisha”, “Iqrorga vaqt yetdi” kabi she`rlari, “Xotiram siniqlari” dostoni shoira ijodining yangi sahifasi, yangi bosqichi va hozirgi o`zbek she`riyatining qonuniy yutug’i deyishga arziydi.


  Zulfiya 1995-yili saksonga kirdi. Vatanimiz uni “Do`stlik ordeni bilan taqdirladi. Hayot R.Hamzatovning Zulfiya “o`z xalqining taqdiri bilan qo`shilib ketgan” ijodkor, Ch.Aytmatovning “Zulfiya hozirgi zamon o`zbek poeziyasining eng maftunkor zarvarag’idir” va M.Karimning “Zulfiya, uning ijodi, she`riyati bizning ruhiy olamizning bir qismidir. Milliy madaniyatimizning bir qismidir” degan ajoyib baholarning naqadar haqqoniy ekanligini tasdiqlaydi.


  O`zbek xalqining atoqli farzandi, shoira Zulfiya 1996-yilning 1-avgustida vafot etdi.


  



  Savol va topshiriqlar:


  1. Zulfiya hayoti haqida nimalarni bilasiz?


  2. “Zulfiya she`riyatida ayol timsoli” mavzusida badiiy matn tayyorlang.


  3. Zulfiya ijodining bugungi davr ayol shoiralar ijodiga ta`siri qanday?

